
ᐃᓱᒪᓕᕆᓂᕐᒧᑦ ᐱᖁᔭᖓ ᕿᒥᕐᕈᔭᐅᓂᖓ−  

ᑐᓴᖅᓯᒪᔭᕗᑦ ᓄᓇᕗᒻᒥᐅᓂᑦ  

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ  

ᓄᓇᕗᑦ ᒐᕙᒪᖓ 

ᓇᓗᓇᐃᖅᓯᓂᖅ 

ᓄᓇᕗᑦ ᒐᕙᒪᒃᑯᖏᑦ ᓇᓗᓇᐃᖅᓯᔪᒪᕗᑦ ᑭᒃᑯᓕᒫᓂᑦ, ᓄᓇᓕᖕᓂᑦ, ᑲᑐᔾᔨᖃᑏᒌᓂᒡᓗ 

ᐃᑲᔪᓚᐅᖅᑐᑦ ᐃᓱᒪᒋᔭᒥᓂᑦ, ᓇᖕᒥᓂᕐᓗ ᐊᑐᖅᓯᒪᔭᒥᓂᒃ ᑐᓴᕋᓱᐊᕐᓂᖃᖅᑎᓪᓗᒋᑦ.   

ᓄᓇᕗᑦ ᒐᕙᒪᒃᑯᖏᑦ ᖁᔭᓕᔪᒪᒋᕗᑦᑕᐅᖅ ᓄᓇᕗᑦ ᑐᙵᕕᒃᑯᓐᓂᑦ DPRA ᑲᓇᑕᒃᑯᓐᓂᓪᓗ 

ᐃᑲᔪᓚᐅᕐᓂᖏᓐᓂᑦ ᑐᓴᕋᓱᐊᕐᓂᖃᖅᑎᓪᓗᒋᑦ.  

 

 

 

 

 

 

 

 

 

 

 

 

 

 

 

 



 

 

 

 

ᑭᖑᓂᖓᓂᑦ 

ᐃᑲᔪᖅᑐᐃᓂᖅ ᐃᓱᒪᒃᑯᑦ ᖃᓄᐃᙱᑦᑎᐊᕐᓂᖕᒥᑦ ᓄᓇᕗᒻᒥᐅᓕᒫᓄ 

ᐱᓕᕆᖃᑎᒌᒍᑕᐅᔭᕆᐊᖃᖅᐳᖅ ᓈᒻᒪᒃᑐᒃᑰᕐᓗᑎᒡᓗ ᒐᕙᒪᒃᑯᑦ, ᐃᓄᐃᑦ ᑲᑐᔾᔨᖃᑎᒌᒃᑯᖏᑦ, 

ᓄᓇᓕᖕᓂᑦ ᑲᑐᔾᔨᖃᑎᒌᒃᑯᖏᓐᓂᑦ, ᓄᓇᓕᖕᓂᓪᓗ ᐃᓚᒋᔭᐅᔪᓂᑦ. ᓄᓇᕗᑦ ᒐᕙᒪᒃᑯᖏᑦ 

ᐊᖏᖅᓯᒪᔪᑦ ᐱᐅᓯᕚᓪᓕᖅᑎᑦᑎᓂᕐᒥᑦ ᐃᓱᒪᓕᕆᓂᕐᒧᑦ ᐱᔨᑦᑎᕋᕐᓂᕐᓂᑦ ᓄᓇᕗᒻᒥᑦ.  

ᐃᓱᒪᓕᕆᓂᕐᒧᑦ ᐱᖁᔭᖓ ᐃᓚᒋᔭᐅᔪᓂᑦ, ᓄᓇᓕᖕᓂᑦ ᐱᓕᕆᔨᒻᒪᕆᖕᓂᓪᓗ 

ᖃᓄᐃᓕᐅᕈᓐᓇᖅᑎᑦᑎᕗᑦ ᐊᒃᓱᕉᓴᒃᑐᖃᓕᖅᑎᓪᓗᒍ. ᐱᓗᐊᖅᑐᒥᑦ, ᒪᓕᒐᑎᒍᑦ ᑐᙵᕕᖃᖅᐳᖅ 

ᓄᖅᑲᖅᑎᑦᑎᔪᓐᓇᕐᓂᕐᒥᑦ ᐃᓄᒃ ᐃᓱᒪᒥᒍᑦ ᓈᒻᒪᙱᓕᐅᕈᑎᖃᓕᖅᐸᑦ ᐊᑦᑕᕐᓇᖅᓯᓗᓂᓗ ᐃᒻᒥᒧᑦ 

ᐊᓯᒥᓄᓪᓘᓐᓃᑦ. ᑭᓯᐊᓂᓕ, ᒫᓐᓇ ᑖᓐᓇ ᐊᑐᖅᑕᐅᔪᖅ ᐃᓱᒪᓕᕆᓂᕐᒧᑦ ᐱᖁᔭᖓ ᓄᓇᕗᒻᒥᑦ 

ᓄᑕᐅᔪᓐᓃᕐᒪᑦ, ᐱᔭᐅᓯᒪᓪᓗᓂ ᓄᓇᑦᑎᐊᒥᑦ 1999-ᒥᓂᓂᑦ, ᐊᑑᑎᖃᕋᓂᓗ ᐱᓪᓚᑦᑖᖅᑐᓂᑦ 

ᓄᓇᕗᒻᒥᑦ, ᐋᓐᓂᐊᓯᐅᑎᓕᕆᔾᔪᓰᑦ ᐃᓄᐃᓪᓗ ᐃᓅᓯᖏᓐᓂᑦ.  

ᐱᐅᓯᕚᓪᓕᕐᓂᐊᕐᓗᒋᑦ ᐱᓇᓱᐊᕈᑕᐅᔪᑦ ᐃᓱᒪᓕᕆᓂᕐᒧᑦ ᐱᔭᐅᔭᕆᐊᓖᑦ ᓄᓇᕗᒻᒥᐅᓄᑦ, 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ, ᐱᓕᕆᖃᑎᖃᕐᓗᑎᒃ ᐱᓕᕆᖃᑎᖏᓐᓂᑦ, ᓄᓇᓕᖕᓂᑦ 

ᑐᓴᕋᓱᓚᐅᖕᒪᑕ ᓄᓇᕗᒻᒥᑦ. ᐱᔾᔪᑕᐅᔪᑦ ᑐᓴᕋᓱᖕᓂᖏᓐᓂᑦ ᓄᓇᕗᒻᒥᐅᓂᑦ ᖃᐅᔨᓇᓱᒃᖢᑎᒃ ᖃᓄᖅ 

ᑕᒪᓐᓇ ᐃᓱᒪᓕᕆᓂᕐᒧᑦ ᐱᖁᔭᖅ ᐊᓯᔾᔨᕆᐊᖃᖕᒪᖔᑦ. ᐱᔾᔪᑕᐅᔪᖅ ᐆᒧᖓ ᐅᓂᒃᑳᒧᑦ 

ᓇᐃᓈᕋᓱᐊᖅᖢᒋᑦ ᐊᔾᔨᒌᙱᑦᑐᑦ ᐃᓱᒪᒋᔭᑦ ᑐᓴᖅᑕᐅᓚᐅᖅᑐᑦ ᓄᓇᓕᖕᓂᑦ ᑐᓴᕋᓱᐊᖅᑎᓪᓗᒋᑦ 

ᐊᐱᖅᓱᖅᖢᑎᒡᓗ ᐃᓄᖕᓂᑦ ᐃᓚᒌᓂᒡᓗ ᐊᒃᑐᖅᑕᐅᓯᒪᔪᑦ ᐃᓚᖏᓐᓄᑦ ᐃᓱᒪᒥᒍᑦ 

ᐊᑲᐃᓪᓕᐅᕈᑎᓕᖕᓄᑦ. ᐱᓇᔪᒃᓯᒪᔪᑦ ᖃᓄᑐᐃᓐᓇᖅ ᑎᑎᕋᕋᓱᒃᖢᓂᔾᔪᒃ ᐊᔾᔨᒌᙱᑦᑑᑎᑦ ᐃᓱᒪᒋᔭᑦ 

ᓄᓇᓕᖕᒥᐅᓂᑦ. ᑭᓯᐊᓂ, ᑐᑭᓯᓇᑦᑎᐊᕋᓱᒃᖢᒍ, ᐅᓇ ᐅᓂᒃᑳᖅ ᑕᒪᐃᓐᓂᓕᒫᖅ ᑎᑎᕋᖅᓯᒪᙱᑦᑐᖅ 

ᐅᖃᐅᓯᐅᔪᓕᒫᑦ ᑐᓴᖅᑕᓂᑦ; ᐱᔾᔪᑎᖃᓗᐊᖅᑐᖅ ᐊᑲᐃᓪᓕᐅᕈᑕᐅᕙᒃᑐᓂᑦ 

ᐃᓱᒪᒋᔭᐅᓪᓗᐊᑕᖅᑐᓪᓗ ᓄᓇᓕᖕᒥᐅᑕᓂᑦ.  

ᑭᒃᑯᓕᒫᓂᑦ ᑐᓴᕋᓱᐊᕐᓂᖅ  

ᑕᒫᓂ ᓄᕕᐱᕆ 2015−ᒥᑦ ᒪᐃ 2016-ᒧᑦ, 15−ᓂᑦ ᐃᓄᖕᓂᑦ ᑐᓴᓚᐅᖅᐳᑦ ᓄᓇᓕᖕᓂᑦ 12−ᓂᑦ 

ᓄᓇᕗᒻᒥᑦ ᐋᑐᕚᒥᓪᓗ ᓄᓇᕗᑦ ᓯᕗᓂᒃᓴᕗᑦ ᐃᓕᓐᓂᐊᕐᑎᖏᓐᓂᑦ. 321-ᖑᓚᐅᖅᑐᑦ ᐃᓚᐅᔪᑦ 

ᑕᒪᒃᑯᓇᓂ (ᑕᑯᓗᒍ ᐃᓗᓕᖏᓐᓂ 1-ᒥᑦ). ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂᑦ ᑲᒪᔪᖃᓚᐅᖅᑐᖅ 



ᑐᓴᕋᓱᐊᖅᑎᓪᓗᒋᑦ, ᐊᑕᐅᓯᕐᒥᓪᓗ ᓄᓇᕗᑦ ᑐᙵᕕᒃᑯᓐᓂᖔᖅᓯᒪᓪᓗᓂ 1 ᑲᑎᒪᓂᕐᓂᑕᒫᑦ ᑕᒪᒃᑯᐊ 

ᐃᓄᐃᑦ ᐃᓱᒪᒋᔭᖏᑦ ᑐᓵᔭᐅᑦᑎᐊᕋᓗᐊᕆᐊᒃᓴᖏᓐᓂᑦ ᐃᓚᓕᐅᔾᔭᐅᓪᓗᑎᒡᓗ. ᐊᒥᓱᐃᑦ ᐃᓚᐅᔪᑦ 

ᐃᓄᐃᑦ ᐃᓱᒪᓕᕆᓂᕐᒧᑦ ᖃᓄᐃᙱᑦᑎᐊᕐᓂᓕᕆᓂᕐᓗ ᐱᒻᒪᕆᐅᓂᕋᐃᓚᐅᖅᑐᑦ 

ᐊᑲᐃᓪᓕᐅᕈᑕᐅᓂᖓᓂ ᓄᓇᒥᖕᓂᑦ.  ᑐᓵᔨᑕᖃᐃᓐᓇᓚᐅᖅᑐᖅ ᑕᒪᐃᓐᓂᒃ ᑐᓴᕋᓱᐊᕐᓂᖏᓐᓂᑦ. 

ᐃᓱᒪᓕᕆᓂᕐᒧᑦ ᐃᑲᔪᖅᑎᓂᑦ ᐃᖅᑲᓇᐃᔭᖅᑎᑕᖃᓚᐅᕐᒥᔪᖅ ᑕᒪᐃᓐᓂᑦ ᑐᓴᕋᓱᐊᕐᓂᖏᓐᓂᑦ. 

ᓄᓇᓕᖕᒥᐅᑦ ᐃᓚᐅᓚᐅᖅᑐᑦ ᑐᓴᕐᕕᐅᓇᓱᐊᖅᖢᑎᒃ ᐊᖏᕐᕋᐅᔾᔨᓚᐅᕆᕗᑦ ᐊᐱᖅᑯᑎᓂᒃ 

ᑐᓴᖅᑎᑦᑎᒃᑲᓐᓂᕈᓐᓇᖁᓪᓗᑎᒃ ᐃᓱᒪᒋᓚᐅᙱᑕᒥᓂᒃ ᐅᖃᕆᐊᖅᑐᖅᓯᒪᑎᓪᓗᒋᑦ. 54−ᓂᑦ 

ᐊᐱᖅᑯᑎᑦ ᐅᑎᖅᑎᑕᐅᓚᐅᖅᑐᑦ ᓄᓇᓕᖕᒥᐅᓂᑦ.  

ᐃᓚᖏᓐᓂᑦ ᓄᓇᓕᖕᓂᑦ, ᐃᓚᖏᑦ ᐳᑭᖅᑕᓖᑦ, ᐃᓄᓕᕆᔩᑦ, ᐋᓐᓂᐊᓯᐅᑎᓕᕆᔨᒻᒪᕇᑦ 

ᓄᓇᓕᖕᓂᓪᓗ ᐃᖅᑲᖅᑐᐃᔨᕋᓛᓕᕆᔩᑦ ᐃᓚᐅᓚᐅᖅᐳᑦ ᑭᒃᑯᓕᒫᓂᑦ ᑐᓴᕋᓱᕐᓂᕐᓂᑦ 

ᐃᓱᒪᒋᔭᖃᕐᓂᖏᓐᓂᑦᑕᐅᖅ ᐅᖃᐅᓯᐅᔪᒥᑦ.  ᐃᓱᒪᒋᓚᐅᖅᑕᖏᑦᑕᐅᖅ 

ᓂᐱᓕᐅᖅᑕᐅᓚᐅᕋᓗᐊᖅᖢᑎᒃ ᐃᓱᒪᒋᔭᐅᓂᐊᖅᖢᑎᒡᓗ; ᐅᓇ ᐅᓂᒃᑳᖅ ᐱᔾᔪᑎᖃᓗᐊᖅᑐᖅ 

ᐃᓄᐃᑦ, ᐃᓚᖏᓪᓗ ᐃᓄᓕᒫᓪᓗ ᐃᓱᒪᒋᓚᐅᖅᑕᖏᓐᓂᑦ. 

ᐃᓛᒃᑯᑦ ᑐᓴᕋᓱᐊᓚᐅᖅᑎᓪᓗᒋᑦ ᐃᓄᖕᓂᑦ ᐃᓚᖏᓐᓂᒡᓗ (ᑕᑯᓗᒍ ᐃᓗᓕᖏᓐᓂ 2-ᒥᑦ), ᐊᒥᓱᐃᑦ 

ᓄᓇᕗᒻᒥᐅᑦ ᐊᒃᑐᖅᑕᐅᓯᒪᔪᑦ ᐃᓱᒪᓕᕆᓂᕐᒧᑦ ᐱᖁᔭᖓᑎᒍᑦ ᐅᖃᓪᓚᖔᕈᒪᓂᕐᓴᐅᓚᐅᖅᐳᑦ 

ᑭᒃᑯᓕᒫᓂᑦ ᑐᓴᕋᓱᐊᖅᑎᓪᓗᑕ. ᑐᓴᖅᑕᓕᒫᑦ ᓴᖅᑭᑕᐅᓪᓗᑎᒃ ᐊᑕᐅᒃᑎᒃᑯᑦ ᐊᔪᖕᓇᓚᐅᖕᓂᖓᓄᑦ 

ᑭᓇᓪᓚᕆᖕᓄᑦ ᐊᑐᖅᓯᒪᔪᑦ ᐱᖁᔭᒥᑦ ᐊᑐᖅᓯᒪᙱᑦᑐᓪᓗᒋ ᑭᒃᑯᓕᒫᓂᑦ ᑐᓴᕋᓱᐊᖅᑎᓪᓗᑕ.  

ᐃᓗᓕᖏᑦ 1: ᓄᓇᓕᖕᓂᑦ ᑐᓴᕋᓱᕐᓂᖅ 

ᓄᓇᓕᖓ ᑐᓴᕋᓱᒡᕕᖏᑦᑕ ᐅᓪᓗᖏᑦ ᐃᓚᐅᔪᑦ 

ᑭᒻᒥᕈᑦ 

 

ᓄᕕᐱᕆ 2, 2015 29 

ᐸᓐᓂᖅᑑᖅ1 ᓄᕕᐱᕆ 3, 2015 0 

ᑲᖏᖅᑐᒑᐱᒃ ᓄᕕᐱᕆ 4, 2015 35 

ᒥᑦᑎᒪᑕᓕᒃ ᓄᕕᐱᕆ 5, 2015 20 

ᐃᒡᓗᓕᒃ ᓄᕕᐱᕆ 6, 2015 5 

ᑲᖏᖅᖠᓂᖅ ᓄᕕᐱᕆ 9, 2015 25 

ᐊᕐᕕᐊᑦ ᓄᕕᐱᕆ 10, 2015 22 

ᖃᒪᓂ'ᑐᐊᖅ  ᓄᕕᐱᕆ 12, 2015 50 

ᖁᕐᓗᖅᑐᖅ ᓄᕕᐱᕆ 16, 2015 25 

ᐃᖃᓗᐃᑦ ᓄᕕᐱᕆ 26, 2015 15 

                                                           
1ᓄᓇᕗᑦ ᑐᙵᕕᒃᑯᑦ ᐃᓚᐅᓚᐅᙱᑦᑐᑦ ᐃᖃᓗᒃᑑᑦᑎᐊᓂᑦ ᑐᓴᕋᓱᐊᖅᑎᓪᓗᒋᑦ ᓯᓚ ᐱᔾᔪᑕᐅᓪᓗᓂ.  



ᖁᕐᓗᖅᑐᖅ−ᐃᓐᓇᕐᓂᑦ ᑐᓴᕋᓱᐊᕐᓂᖅ ᓄᕕᐱᕆ 27, 2015 25 

ᐋᑐᕚ−ᓄᓇᕗᑦ ᓯᕗᓂᒃᓴᕗᑦ 

(ᐃᓕᓐᓂᐊᕐᑏᑦ) 

ᑎᓯᐱᕆ 1, 2015 29 

ᐃᖃᓗᒃᑑᑦᑎᐊᖅ ᑎᓯᐱᕆ 16, 2015 15 

ᐃᖃᓗᐃᑦ  ᒫᔾᔨ 30, 2016 15 

ᖁᕐᓗᖅᑐᖅ−ᐃᓐᓇᕐᓂᑦ ᑐᓴᕋᓱᐊᕐᓂᖅ  ᒪᐃ 18, 2016 11 

ᑲᑎᖦᖢᒋᑦ  3212 
1ᐊᔾᔨᒌᐸᓗᖕᓂᑦ ᑐᓴᖅᑎᑦᑎᓇᓱᐊᖅᐸᒃᑲᓗᐊᖅᑎᓪᓗᑕ ᓴᖅᑭᔮᖅᑎᑦᑎᕙᒃᖢᑕᓗ ᓄᓇᓕᖕᓂᑦ, ᐸᓐᓂᖅᑑᒥᑦ 

ᓴᖅᑭᑦᑐᖃᓚᐅᙱᑦᑐᖅ ᑐᓴᕋᓱᒡᕕᒋᑎᓪᓗᑎᒍᑦ.  
2ᐅᑯᐊ ᐃᓚᖃᖅᑐᑦ ᐱᓕᕆᔨᒻᒪᕆᐅᔪᓂᑦ (ᓲᕐᓗ ᐋᓐᓂᐊᓯᐅᑏᑦ, ᐃᓄᓕᕆᔨᑦ, ᐳᑭᖅᑕᓕᑦ, ᑕᒪᒃᑯᐊᓗᖀᑦ) 

ᐃᓚᐅᓚᐅᖅᑐᑦ ᑐᓴᕋᓱᐊᖅᑎᓪᓗᑕ.  

 

ᐃᓚᒌᓂᑦ ᐃᓄᖕᓂᓪᓗ ᑐᓴᕋᓱᐊᕐᓃᑦ 

ᐃᓚᓕᐅᔾᔭᐅᓂᐊᕐᓗᑎᒃ ᑐᓴᖅᑕᑦ ᐃᓚᒌᓂᑦ ᐃᓄᖕᓂᓪᓗ ᐊᑐᖅᓯᒪᔪᑦ ᐃᓱᒪᓕᕆᓂᕐᒧᑦ ᐱᖁᔭᖓᓂᑦ, 

ᑐᓴᕐᕕᐅᓇᓱᓚᐅᖅᐳᑦ ᐋᓐᓂᐊᓯᐅᑎᓕᕆᔨᒃᑯᑦ 28-ᑎᒍᑦ ᑕᕐᕆᔭᐅᑎᒃᑯᑦ ᐊᐱᖅᓱᖅᑕᐅᓪᓗᑎᒃ. 106 

ᐃᓄᐃᑦ ᐃᓚᖏᓪᓗ ᐊᒥᓱᓂᑦ ᓄᓇᕗᒻᒥᑦ ᓄᓇᓕᖏᓐᓂᑦ ᐃᓚᐅᓚᐅᖅᐳᑦ ᑕᕐᕆᔭᐅᑎᒃᑯᑦ 

ᑐᓴᕋᓱᒃᖢᑎᒃ (ᐃᓗᓕᖏᑦ 2).  

ᐃᓄᒃᑎᑑᓲᑦ ᐃᓄᐃᑦ ᐃᓚᖏᓪᓗ ᑭᒡᒐᖅᑐᖅᑕᐅᑦᑎᐊᕋᓗᐊᕆᐊᒃᓴᖏᓐᓂᑦ, ᐃᓄᒃᑎᑑᕈᓐᓇᖅᑐᒥᑦ 

ᐃᖅᑲᓇᐃᔭᖅᑎᓂᑦ ᐋᓐᓂᐊᓯᐅᑎᓕᕆᔨᒃᑯᓐᓂᙶᖅᑐᓂᑦ ᐊᑐᐃᓐᓇᖅᑕᖃᖃᑦᑕᓚᐅᖅᐳᖅ 

ᑕᕐᕆᔭᐅᑎᒃᑯᑦ ᑐᓴᕋᓱᐊᖅᑎᓪᓗᒋᑦ.  ᐃᑲᔪᖅᑕᐅᔪᓄᑦ ᐃᓚᖏᓐᓄᓪᓗ ᐅᓂᒃᑳᑦᑎᐊᕈᓐᓇᖁᓪᓗᒋᑦ 

ᐊᒃᓱᕉᑎᒋᕙᒃᑕᖏᓐᓂᑦ ᐸᖅᑭᔭᐅᑎᓪᓗᒋᑦ ᐋᓐᓂᐊᓯᐅᑎᒻᒪᕆᖕᓂᓪᓘᓐᓃᑦ ᓄᓇᖏᓐᓂᑦ, ᑖᒃᑯᐊ 

ᑕᕐᕆᔭᐅᑎᒃᑯᑦ ᐊᐱᖅᓱᖅᑕᐅᓚᐅᖅᐳᑦ ᐱᓕᕆᖃᑎᖃᖅᖢᑎᒃ ᐃᓱᒪᓕᕆᓂᕐᒧᑦ ᐋᓐᓂᐊᓯᐅᑎᒥᑦ 

ᓄᓇᓖᑦ ᐊᓯᐊᓂᙶᖅᓯᒪᔪᒥᑦ. ᐅᖃᐅᓯᐅᔪᑦ ᑎᑎᖅᑲᑎᒍᑦ, ᐱᔭᐅᓚᐅᖅᑐᑦ ᐃᓚᒋᔭᓂᑦ 

ᐃᑲᔪᖅᑕᐅᔪᓂᒡᓗ ᑐᓴᕋᓱᕐᓂᐅᓚᐅᖅᑐᑦ ᑎᑎᕋᖅᓯᒪᙱᓚᑦ ᓄᓇᓕᖏᓐᓂᑦ ᓴᐳᑎᔭᐅᓂᐊᕐᓗᑎᒃ 

ᑐᓴᐅᒪᔭᐅᔭᕆᐊᖃᖏᑦᑐᓂᑦ.  

ᐃᓗᓕᖏᑦ 2: ᐃᓚᒌᓂᑦ ᐃᓄᖕᓂᓪᓗ ᑐᓴᕋᓱᐊᕐᓃᑦ 

ᓄᓇᓕᖓ ᑐᓴᕋᓱᒡᕕᖏᑦᑕ ᐅᓪᓗᖏᑦ  ᐃᓚᐅᔪᑦ 

ᐃᒃᐱᐊᕐᔪᒃ ᒫᔾᔨ 17, 2016 8 

ᐊᕐᕕᐊᑦ ᕖᕝᕗᐊᕆ 26, 2016 4 

ᖃᒪᓂ'ᑐᐊᖅ  ᕖᕝᕗᐊᕆ 3, 2016 5 

ᐃᖃᓗᒃᑑᑦᑎᐊᖅ ᔮᓐᓄᐊᕆ 27, 2016 10 

ᑭᙵᐃᑦ ᕖᕝᕗᐊᕆ 4, 2016 3 

ᑲᖏᖅᑐᒑᐱᒃ ᕖᕝᕗᐊᕆ 3-ᐊᐃᕆᓕ 26, 

2016 

9 

ᓴᓪᓕᖅ ᔫᓂ 19, 2015 1 



ᐅᖅᓱᖅᑑᖅ  ᕖᕝᕗᐊᕆ 26 – ᒫᔾᔨ 21, 

2016 

12 

ᐊᐅᓱᐃᑦᑐᖅ   ᑎᓯᐱᕆ 3, 2015  2 

ᓴᓂᕋᔭᒃ  ᕖᕝᕗᐊᕆ 1, 2016 4 

ᐃᒡᓗᓕᒃ   ᕖᕝᕗᐊᕆ 9, 2016 5 

ᐃᖃᓗᐃᑦ−ᐊᑲᐅᓯᓴᕐᕕᒃ ᐃᓱᒪᓕᕆᕝᕕᒃ ᔮᓐᓄᐊᕆ 28, 2016 14  

ᑭᒻᒥᕈᑦ 

  

ᔮᓐᓄᐊᕆ 25, 2016 2 

ᑰᒑᕐᔪᒃ ᕖᕝᕗᐊᕆ 10, 2016 3 

ᓇᐅᔮᑦ  ᓄᕕᐱᕆ 6, 2015 3 

ᐸᓐᓂᖅᑑᖅ ᕖᕝᕗᐊᕆ 3, 2016 5 

ᕿᑭᖅᑕᕐᔪᐊᖅ ᔫᓂ 11, 2015 4 

ᑲᖏᖅᖠᓂᖅ  ᒫᔾᔨ 9, 2016 1  

ᖃᐅᓱᐃᑦᑐᖅ ᔫᓂ 3, 2015 4 

ᓴᓂᑭᓗᐊᖅ  ᔮᓐᓄᐊᕆ 26, 2016  3 

ᑕᓗᕐᔪᐊᖅ ᐊᐃᕆᓕ 22, 2016 4 

ᐅᖃᐅᓯᖃᕐᓃᑦ ᐋᖅᑭᒃᓱᖅᑕᐅᓯᒪᓚᐅᖅᑐᑦ  

ᑐᓴᕐᓂᐊᕐᓗᑎᒃ ᑐᓴᕋᓱᒃᑎᓪᓗᒋᑦ, ᑎᑎᕋᖅᓯᒪᔪᒥᑦ ᐅᖃᐅᓯᒃᓴᓂᑦ ᐅᓂᒃᑳᖅᓯᒪᔪᑦ ᐱᖁᔭᐅᑉ ᒥᒃᓵᓄᑦ 

ᓇᒃᓯᐅᔾᔭᐅᕙᒌᖅᓯᒪᓚᐅᖅᐳᑦ ᓯᕗᕐᖓᓂᑦ. ᐊᒻᒪᓗᑦᑕᐅᖅ, ᑐᓴᕋᓱᒃᑎᓪᓗᒋᑦ, ᑭᓱᓪᓚᕆᖕᓂᑦ 

ᐊᐱᖅᑯᑎᓖᑦ ᐊᐱᖅᑯᑕᐅᓚᐅᖅᐳᑦ ᐃᓗᓕᖏᓐᓃᑦᑐᑦ ᐃᓱᓕᒪᓕᕆᓂᕐᒧᑦ ᐱᖁᔭᖓᓂᑦ. ᓲᕐᓗ: 

 ᖃᓄᖅ ᑐᑭᓯᑎᑦᑎᑦᑎᐊᕈᓐᓇᖅᐱᑕ ᐃᓄᖕᓂᑦ ᐱᔪᓐᓇᐅᑎᖏᓐᓂᑦ ᐃᓗᐊᓂᑦ ᐃᓱᒪᓕᕆᓂᕐᒧᑦ 

ᐱᖁᔭᖓᑎᒍᑦ?   

 ᖃᓄᖅ ᐊᑯᓂᐅᑎᒋᔪᖅ ᐊᑲᐅᓇᔭᖅᐸᑦ ᖃᐅᔨᓴᕋᓱᒡᓗᓂ ᐃᓄᖕᒥᑦ?  

 ᐊᐅᓪᓚᕆᐊᖃᓚᐅᖅᓯᒪᕕᑦ ᐃᓚᓐᓇᕆᔭᐃᓪᓘᓐᓃᑦ ᐊᑐᖅᑕᐅᓪᓗᓂ ᐃᓱᒪᓕᕆᓂᕐᒧᑦ 

ᐱᖁᔭᖓ? ᐊᖏᕈᕕᑦ, ᐅᖃᐅᔾᔭᐅᓚᐅᖅᐱᑦ/ᐅᖃᐅᔾᔭᐅᓚᐅᖅᐸ ᐱᔪᓐᓇᕐᓂᕆᔭᓂᑦ? 

 ᐋᓐᓂᐊᓯᐅᑏᑦ ᓄᓇᓕᖕᒥᐅᑕᐃᑦ ᑐᓴᕆᐊᕈᓐᓇᓪᓗᐊᖅᐸᑦ ᐃᓐᓇᕐᒥᑦ?  

 ᐃᓄᒃ ᐱᓯᒪᔭᐅᒍᓂ ᐊᑐᕐᓗᑎᒃ ᐃᓱᒪᓕᕆᓂᕐᒧᑦ ᐱᖁᔭᖓᓂᑦ ᐃᓚᒥᓂᒡᓗ 

ᑐᓴᖁᔨᙱᓪᓗᓂ, ᑖᒃᑯᐊ ᐋᓐᓂᐊᓯᐅᑎᓕᕆᔨᒻᒪᕇᑦ ᑐᓴᖅᑎᑦᑎᓪᓗᐊᖅᐸᑦ ᐃᓚᒋᔭᓂᑦ?  

 ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓄᓇᓕᖕᓂᑦ ᐃᑲᔪᖅᑐᖅᑕᑎᒍᑦ ᐃᓅᓕᓴᐃᓪᓗᐊᖅᐸᑦ 

ᐊᑑᑎᖃᕈᓐᓇᕐᒪᖔᑦ ᓄᓇᕗᒻᒥᑦ? ᖃᓄᐃᒻᒪᑦ ᑕᐃᒫᒃ ᑭᐅᕕᑦ?  

 ᖃᓄᐃᑦᑐᓂᒡᓕ ᐃᓄᐃᑦ ᐱᐅᓯᖓᑎᒍᑦ ᐃᓚᓕᐅᔾᔭᐅᓪᓗᐊᖅᐸᑦ ᓄᓇᕗᒻᒥᑦ ᐃᓱᒪᓕᕆᓂᕐᒧᑦ 

ᐱᖁᔭᖓᓂᑦ? 



ᑐᓴᖅᑕᐅᔪᑦ ᑐᓴᕋᓱᐊᖅᑎᓪᓗᒋᑦ ᐱᔾᔪᑎᖃᓗᐊᓚᐅᙱᓚᑦ ᐊᐱᖅᑯᑕᐅᔪᓄᑦ ᖁᓛᓂ ᐱᖁᔭᐅᓪᓘᓐᓃᑦ 

ᒥᒃᓵᓄᑦ.  ᐱᔾᔪᑕᐅᓪᓗᓂ ᐊᒥᓱᑦ ᐃᓚᐅᔪᑦ ᑕᑯᓚᐅᖅᓯᒪᙱᒻᒪᑕ ᓄᓇᕗᒻᒥᑦ ᐃᓱᒪᓕᕆᓂᕐᒧᑦ 

ᐱᖁᔭᖓᓂᑦ, ᐊᒃᓱᕉᑕᐅᕙᒃᑐᓂᒡᓗ ᓂᕆᐅᒋᔭᓂᒡᓗ ᓇᓗᓇᐃᖅᑕᖏᓐᓂᑦ ᐅᖓᑖᓃᓚᐅᕐᒪᑕ 

ᐃᓚᐅᔪᓂᑦ ᒪᓕᒐᒥᑦ ᒫᓐᓇᐅᔪᖅ.  ᑕᒪᓐᓇ ᑐᓴᖅᑕᐅᔪᖅ ᐊᑑᑎᖃᓚᐅᖅᐳᑦ ᐃᑲᔫᑎᖃᖅᖢᓂᓗ, 

ᑖᓐᓇ ᐅᓂᒃᑳᖅ ᒪᓕᒐᓱᖕᓂᐊᕆᕚᑦᑕᐅᖅ. 

ᑐᓴᓚᐅᖅᑕᕗᑦ 

ᐅᖃᐅᓯᒃᑯᑦ ᑐᓗᖅᑕᕈᑕᐅᕙᒃᑐᑦ ᐱᑕᖃᕆᐊᖃᕐᓂᖓᓂᒡᓗ ᑕᐃᒎᓯᕐᓂᑦ ᐃᓄᒃᑐᑦ 

ᐱᒻᒪᕆᐅᓂᖓ ᐅᖃᐅᓯᖅ ᓴᖅᑭᑕᐅᖃᑦᑕᓚᐅᖅᐳᖅ ᓄᓇᓕᖕᒥᐅᓂᑦ.  ᑐᓵᔨᖃᕆᐊᖃᕐᓂᖅ 

ᑐᑭᓕᐅᕆᔨᓂᒡᓗ ᐃᓕᓴᕆᔭᐅᓯᒪᔪᓕᒫᑎᒍᑦ ᐅᖃᐅᓯᕐᓂᑦ, ᓄᓇᓖᑦ ᓇᓗᓇᐃᕐᓯᖃᑦᑕᓚᐅᖅᐳᑦ 

ᐱᑕᖃᕆᐊᖃᓕᕐᓂᖓᓂ ᓄᑖᓂ ᑕᐃᒎᓯᕐᓂᑦ ᐃᓄᒃᑐᑦ ᓇᓗᓇᐃᔭᐃᔾᔪᑎᒃᓴᓂᑦ ᐃᓱᒪᒧᑦ 

ᖃᓄᐃᙱᑦᑎᐊᕐᓂᕐᒧᑦ. ᐃᓄᐃᑦ ᓇᓗᓇᐃᕐᓯᖃᑦᑕᓚᐅᕐᒥᔪᑦ ᐅᖃᐅᓯᕐᒧᑦ ᑐᓗᖅᑕᕈᑏᑦ 

ᐊᒡᕕᐊᕈᑕᐅᕙᖕᓂᖏᓐᓂᑦ ᐅᖃᖃᑎᒌᑦᑎᐊᕐᓂᕐᒥᑦ ᐃᓄᖕᓄᑦ ᐋᓐᓂᐊᓯᐅᑎᓕᕆᔨᓄᓪᓗ 

ᐃᓱᒪᓕᕆᓂᕐᒧᑦ ᐱᖁᔭᒥᒡᓗ  

 

"ᐊᑲᐅᙱᓕᐅᕈᑕᐅᔪᖅ, ᐃᓅᓪᓗᑕ, ᐅᖃᖃᑎᒌᒍᓐᓇᙱᑦᑐᒍᑦ ᐅᖃᐅᓯᕐᒧᑦ ᐱᔾᔪᑎᖃᖅᖢᑕ." 

-ᑲᖏᖅᖢᒑᐱᒃ  

 

"ᖃᓪᓗᓈᑎᑐᑦ ᐃᓄᒃᑎᑐᒧᑦ ᑕᒪᐃᓐᓂᓕᒫᖅ ᑐᑭᓕᐊᖑᕙᙱᓚᖅ, ᑐᑭᓯᓇᖅᓯᓪᓗᓂ 

ᐊᔾᔨᒌᙱᓐᓂᖏᑦ ᐅᖃᐅᓰᑦ ᑐᑭᓯᓗᒋᓪᓗ ᐊᔾᔨᒌᖕᓂᖏᑦ/ᐊᔾᔨᒌᙱᓐᓂᖏᓂᑦ ᑖᒃᑯᖕᓇᖓᒃ 

ᐃᓕᖅᑯᓯᐅᔪᓂᑦ. ᐃᓕᓐᓂᐊᕐᑎᑦᑎᒍᑦᑕ, ᐊᒥᓱᓂᑦ ᓴᖅᑭᑦᑐᖃᕋᔭᖅᑐᖅ ᐊᓯᖏᓐᓂᑦ 

ᐱᓕᕆᖃᑎᒌᒃᑕᖃᕋᔭᕐᒪᑦ ᓴᖅᑭᑦᑎᓂᕐᓴᐅᓗᑕᓗ ᐃᓱᒪᒋᔭᑦᑎᓐᓂᑦ. ᑕᒪᓐᓇ 

ᐱᒋᐊᕐᕕᑦᑎᐊᕙᐅᕗᖅ ᐃᓚᐅᓂᐊᕐᓗᑎᑦ ᑭᓯᐊᓂᓕ ᐊᒥᓱᓂᑦ ᖃᐅᔨᔭᒃᓴᖃᐅᖅᐳᒍᑦ 

ᐱᓕᕆᐊᒃᓴᖃᐅᖅᖢᑕᓗ. ᐃᑲᔪᖅᑐᖅᐸᒋᑦ ᐱᓕᕆᔭᖕᓂᑦ. ᐊᑕᐅᑦᑎᒃᑯᑦ 

ᐃᓕᑦᑎᖃᑦᒌᒃᑲᓐᓂᓚᐅᖅᑕ." −ᑲᖏᖅᑐᒑᐱᒃ 

 

"ᐅᖃᐅᓯᕐᓘᓐᓃᑦ ᐃᓱᒪᒥᒍᑦ ᐃᓕᖅᑯᓯᖅᓱᙱᑦᑐᖅ ᑕᓗᕈᒃᑯᑕᐅᕗᖅ. ᐃᓄᒃᑎᑑᖓᔪᖅ 

ᐅᖃᓕᒫᖅᖢᒍ ᑖᓐᓇᓗ ᐅᖃᐅᓯᓪᓗᐊᑕᐅᔪᖅ ᐃᓱᒫᓗᒃᑐᖅ − ᐃᓱᒫᓘᑎᓕᒃ. ᑕᐃᒪᐃᓲᖅ 

ᑭᓯᐊᓂ ᐃᓱᒪᒃᑯᑦ ᐃᓕᖅᑯᓯᕐᓱᙱᓐᓂᖅ ᐃᓅᓯᑦᑕ ᐃᓚᒋᒍᓂᐅᒃ ᑐᑭᓕᐊᖓ 

ᑎᑎᕋᕐᓯᒪᓪᓗᐊᖅᑐᖅ ᑕᐃᒪᐃᓲᖑᓂᖓᓂᑦ. ᑕᐃᒫᒃ ᐃᓚᓕᐅᔾᔨᔪᓐᓇᖅᐳᒍᑦ ᐃᓄᐃᑦ 

ᐱᒻᒪᕆᐅᒋᔭᖏᓐᓂᑦ. ᐅᖃᓪᓚᕆᒍᓐᓇᙱᑦᑐᖓ." − ᑲᖏᖅᖠᓂᖅ  

 

ᐃᓱᒪᒃᑯᑦ ᖃᓄᐃᙱᑦᑎᐊᕐᓂᕐᒧᑦ ᐱᓕᕆᐊᒃᓴᐃᑦ 



ᓄᓇᓕᖕᒥᐅᑦ ᐅᖃᖃᑦᑕᓚᐅᖅᑐᑦ ᐃᓱᒫᓘᑎᒋᔭᒥᓂᒃ ᐱᑕᖃᑦᑎᐊᙱᓐᓂᖓᓂ ᐃᓱᒪᓕᕆᓂᕐᒧᑦ 

ᐱᔨᑦᑎᕋᐅᑎᓂᑦ ᐱᓕᕆᐊᒃᓴᓂᓪᓗ ᓄᓇᓕᖕᓂᑦ ᓄᓇᕗᒻᒥᑦ. ᐃᓚᖏᑦ ᓄᓇᓕᖕᒥᐅᑦ 

ᐅᖃᖃᑦᑕᓚᐅᖅᑐᑦ ᐃᓅᓕᓴᐃᕙᖕᓂᖅ ᓄᓇᕗᒻᒥᑦ ᐃᑲᔫᑎᖃᕋᔭᕐᓂᖓᓂ ᐃᓄᖕᓄᑦ ᐃᓚᖏᓐᓂᑦ 

ᑐᓴᐅᒪᖃᑦᑕᕐᓂᕐᓂᑦ ᐃᓕᖅᑯᓯᒥᓂᒡᓗ ᐊᑐᕐᓗᑎᒃ ᐃᓅᓕᓴᖅᑕᐅᑎᓪᓗᒋᑦ ᓄᓇᒥᖕᓄᓪᓗ ᐅᑎᕌᖓᒥᒃ.  

"...ᐊᐅᓪᓚᖅᑎᑕᐅᓲᑦ (ᓄᓇᕗᒻᒥᐅᙱᑦᑐᓄᑦ ᐋᓐᓂᐊᕕᖕᓄᑦ) ᖃᓄᐃᑦᑐᓐᓃᖅᓯᐊᕆᔭᐅᓪᓗᑎᒃ 

ᐃᖃᓗᖕᓄᐊᖅᑕᐅᓪᓗᑎᒡᓗ ᑭᖑᓂᐊᒍᑦ. ᑖᒃᑯᐊ ᐋᓐᓂᐊᕕᓕᐊᖅᑐᑦ ᐃᓅᓂᖏᓐᓄᑦ 

ᐅᑎᕐᓯᓲᑦ ᓄᓇᕗᒻᒧᑦ ᐊᒃᓱᕈᖅᐸᒃᖢᑎᒡᓗ ᓄᓇᕘᑉ ᓯᓚᑖᓄᐊᕆᐊᒃᓴᖅ. 

ᐃᓗᐊᖅᓴᖅᑕᐅᔪᖃᑦᑎᐊᒃᑲᓐᓂᖅᑐᖃᖃᑦᑕᕋᔭᖅᐳᖅ  ᑕᒪᒃᑯᐊ  

ᖃᓄᐃᓗᐊᕈᓐᓃᖅᑎᑕᐅᖃᑦᑕᕈᑎᒃ ᓄᓇᕗᒻᒥ ᐊᐅᓪᓚᖅᑎᑕᐅᙱᖔᕐᓗᑎᒃ [ᑕᒫᙵᑦ 

ᐅᑭᐅᖅᑕᖅᑐᒥᑦ ᐊᕕᒃᓯᒪᓂᕐᒥᑦ  ᐊᓯᐊᓄᑦ ᐃᓂᒧᑦ]. ᑕᒃᑯᐊ 

ᖃᓄᐃᓗᐊᕈᓐᓃᖅᑎᑕᐅᕌᓪᓚᓚᐅᕐᓗᑎᒃ ᐃᖃᓗᖕᓄᑦ ᐊᐅᓪᓚᖅᑎᑕᐅᓕᖅᐸᒃᐳᑦ 

ᓇᐅᑦᑎᖅᓱᖅᑕᐅᔭᖅᑐᖅᖢᑎᒃ ᖃᓄᐃᙱᓐᓂᕋᖅᑕᐅᓕᕌᖓᑕᓗ ᐊᖏᕐᕋᐅᑎᑕᐅᓕᖅᐸᒃᖢᑎᒃ, 

ᑭᓯᐊᓂᓗᑦᑕᐅᖅ ᐱᐅᓂᖅᓴᐅᓇᔭᖅᖢᓂ ᐃᑲᔪᖅᑐᖅᑕᐅᓂᖅᓴᐅᒃᐸᑕ ᓄᓇᕗᒻᒥ  

ᑕᐃᒪᐃᒃᑯᓂ ᖃᓄᐃᓗᐊᕈᓐᓃᖅᑎᑕᐅᖃᑦᑕᕋᔭᖅᐳᑦ  [ᑕᒫᓂᐅᙱᑦᑐᑦ ᐅᑭᐅᖅᑕᖅᑐᒥ 

ᐊᕕᒃᓯᒪᓂᕐᒥ  ᐃᓂᒋᔭᐅᔪᒥ]...” - ᑲᖏᖅᖠᓂᕐᒥ 

 

“ᐱᑕᖃᕋᔭᖅᐳᖅ ᖁᒻᒧᒍᑕᐅᕙᒃᑐᓂᒃ ᐊᒻᒧᒍᑕᐅᕙᒃᑐᓂᒡᓗ.  ᑭᖑᓂᑦᑎᓐᓂ, ᐃᓄᐃᑦ 

ᐃᓱᒪᒃᑯᑦ ᓈᒻᒪᙱᑦᑐᖃᓕᕌᖓᑕ − ᑲᒪᒋᔭᐅᕙᓚᐅᖅᐳᑦ ᐊᑕᐅᓯᐅᖃᑎᒋᔭᐅᓪᓗᑎᒃ.  

ᑖᔅᓱᒧᖓ ᐊᐱᖅᑯᑎᒃᓴᒧᑦ − ᐅᕙᓐᓄᑦ, ᐃᓱᒪᒋᕙᕋ ᐱᓕᕆᖃᑎᒌᒋᐊᖃᕐᓂᑦᑎᓐᓂᒃ.” − 

ᑲᖏᖅᑐᒑᐱᒃ  

 

 “....ᖃᓄᖅ ᐃᑲᔪᕈᓐᓇᖅᐸᕗᑦ “ᐃᓅᓂᕆᔭᖏᓐᓄᑦ” ᐃᑲᔪᕈᒪᓗᒋᑦ ᑕᒫᙵᑦ ᐅᑭᐅᖅᑕᖅᑐᒥᑦ 

ᐊᕕᒃᓯᒪᓂᒦᙱᓕᕌᖓᑕ? ᑕᐃᑰᓇ ᑎᑎᕋᖅᓯᒪᔪᖃᕆᐊᖃᖅᐳᖅ ᑕᒪᒃᑯᐊ 

ᐊᐅᓪᓚᖅᑎᑕᐅᒐᓗᐊᕌᖓᑕ ᐊᕕᒃᑐᖅᓯᒪᓂᕆᔭᐅᔪᒧᑦ ᓱᓕ ᑖᓐᓇ 

ᐃᓗᐊᖅᓴᖅᑕᐅᔭᖅᑐᖅᓯᒪᔪᖅ ᐃᑲᔪᕈᓐᓇᖅᐸᕗᑦ [ᐃᓕᖅᑯᓯᑐᖃᕆᔭᖏᑦ 

ᐃᒃᐱᒋᔭᐅᑦᑎᐊᕐᓗᑎᒃ]” - ᑲᖏᖅᖠᓂᖅ  

 

 

ᐱᔭᕆᐊᖃᕐᓂᖅ ᐃᓱᒪᒃᑯᑦ ᖃᓄᐃᙱᑦᑎᐊᕈᓐᓇᕐᓂᕐᒧᑦ ᐊᑐᖅᑕᐅᖃᑦᑕᕋᔭᖅᑐᒥᒃ 

ᐃᓕᖅᑯᓯᑐᖃᖅᑎᒍᑦ ᖁᐊᖅᓵᕐᓇᙱᓪᓗᓂ ᐃᓚᓕᐅᔾᔭᐅᓯᒪᓗᑎᒡᓗ ᐃᓄᐃᑦ ᐃᓕᖅᑯᓯᑐᖃᖏᑦ 

ᑲᒪᒋᔭᐅᓂᖏᓐᓄᑦ, ᐃᓚᒋᔭᐅᓗᓂ ᐊᖏᒡᓕᒋᐊᖅᑎᑦᑎᓂᖅ ᒪᓂᒪᑎᑕᐅᕙᖕᓂᖏᓐᓄᑦ ᓄᓇᒥ 

ᐱᓕᕆᐊᖑᖃᑦᑕᕋᔭᖅᑐᓂᒃ ᐅᔾᔨᕐᓇᖅᓯᑎᑦᑎᔪᒪᓂᕐᒧᑦ ᐃᓱᒪᒃᑯᑦ ᖃᓄᐃᙱᑦᑎᐊᕈᓐᓇᕐᓂᕐᒥᒃ, 

ᐊᑐᕐᓂᕐᒥᒃ ᐅᖃᐅᓯᕆᔭᐅᔪᒥᒃ ᓂᕿᑐᖃᕆᔭᐅᔪᓂᒡᓗ, ᐅᖃᐅᓯᐅᒐᔪᓚᐅᕆᕗᑦ ᓄᓇᓕᖕᒥᐅᑕᕐᓂᑦ.  

 



 “ᓄᓇ ᐃᓗᐊᖅᓴᐅᑕᐅᕗᖅ” − ᐃᖃᓗᒃᑑᑦᑎᐊᖅ  

“ᐃᓚᓕᐅᑎᓗᒋᑦ  ᐃᓄᐃᑦ ᐃᓕᖅᑯᓯᑐᖃᕐᒥᒍᑦ ᐱᓐᓇᕆᔭᖏᑦ ᐃᓚᓕᐅᑎᖕᒥᓗᒍᓗ, 

ᑲᒪᒋᔭᐅᓂᐊᕐᓂᕐᒧᑦ, ᑕᒪᒃᑯᐊ ᐃᓄᐃᑦ ᐃᓚᐅᑎᑕᐅᕙᒡᓗᑎᒃ ᑲᒪᒋᔭᐅᓂᕐᒥ 

−ᓄᓇᒧᙵᐅᕙᒡᓗᑎᒃ  ᑲᖏᖅᑐᒑᐱᒃ 

“ᐊᑐᖅᓯᓇᓱᓕᕌᖓᑦᑕ ᓄᓇᒥᒃ−ᑐᙵᕕᓕᖕᓂᒃ, ᓄᓇᓕᖕᓂᒃ−ᑐᙵᕕᓕᖕᓂᒃ 

[ᐱᖁᔭᕐᓂᒃ ᐱᓐᓇᕆᔭᐅᔪᓂᒡᓗ]; ᑕᑯᕙᓪᓕᐊᓕᖅᐸᒃᐳᒍᑦ ᖃᓄᐃᓕᖓᓂᕆᔭᐅᓕᖅᑐᓂᒃ 

ᐱᐅᓯᒋᐊᖅᑎᑦᑎᔪᓂᒃ ᓄᓇᓕᖕᒥᐅᑦ ᖃᓄᐃᓕᖓᓂᕆᔭᖏᓐᓂ.” − ᒥᑦᑎᒪᑕᓕᒃ  

“ᐃᓱᒪᒋᔭᕋ ᐊᖏᓛᖑᓇᓱᒋᓪᓗᒍ ᐅᓪᓗᒥ ᐃᓱᒪᒋᔭᒃᓴ ᑕᐃᒪᐃᖃᑦᑕᙱᓐᓂᕆᔭᕗᑦ − 

ᐃᓄᒃᑎᑐᑦ ᐃᓅᙱᑦᑐᑎᑐᓪᓗ − ᐃᓱᒪᒋᔭᕋ ᑕᒪᓐᓇ ᐊᑲᐅᙱᓕᐅᕈᑕᐅᓇᓱᒋᓪᓗᒍ. ᑕᐃᑰᓇ 

ᐱᑕᖃᙱᓐᓂᖃᕐᔪᐊᖅᐳᖅ ᑕᐃᒪᐃᔾᔪᑎᖃᖅᖢᓂ ᐱᓕᕆᐊᖃᖅᐸᖕᓂᑦᑎᓐᓄᑦ ᐃᓄᒃᑎᑐᑦ, 

ᐃᓕᔅᓯᓗ ᐱᓕᕆᕙᒃᖢᓯ ᐃᓅᙱᑦᑐᑎᑐᑦ ,ᑕᒪᒃᑯᐊᓗ ᐃᓅᙱᑦᑐᑦ 

ᐋᖅᑭᒃᓯᒪᓕᖅᑎᑦᑎᒐᔪᒃᐸᒃᖢᑎᒃ ᐅᕙᒍᓪᓗ ᐃᓕᔅᓯᓐᓂᒃ ᐃᓕᑦᑎᑎᑦᑎᔭᕆᐊᖃᖅᖢᑕ 

ᐃᓕᖅᑯᓯᑦᑎᓐᓂᒃ. [...] ᕿᒥᕐᕈᐊᒃᑲᓐᓂᕆᐊᖃᖅᐳᒍᑦ ᐱᖁᔭᕐᒥᒃ ᓇᓗᙱᑦᑎᐊᕐᓗᑕᓗ ᐃᓄᐃᑦ 

ᐱᓐᓇᕆᔭᖏᑦ ᐃᓚᓕᐅᔾᔭᐅᓯᒪᒐᓗᐊᕐᒪᖔᑕ. ᐅᓪᓗᒥᐅᓕᖅᑐᖅ ᐊᑐᖅᐸᓪᓕᐊᖃᑦᑕᓕᖅᐳᒍᑦ 

ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᐃᓄᐃᑦ ᖃᐅᔨᒪᔭᑐᖃᖏᑦ; ᑕᒪᒃᑯᐊ 

ᐃᓕᐅᖅᑲᖅᑕᐅᓯᒪᙱᒃᑳᖓᑕ ᐊᑐᖅᑕᐅᖃᑦᑕᙱᑉᐸᑕᓗ, ᑕᐃᒪᓕ ᐊᒥᓱᓂᒃ 

ᐊᑲᐅᙱᓕᐅᕈᑎᓂᒃ ᐊᓂᒍᕋᓱᒋᐊᓕᖕᓂᒡᓗ ᓵᑦᑎᐊᕐᒥᐅᑕᖃᓕᕈᓐᓇᖅᐳᒍᑦ. 

ᓴᖅᑭᑎᑦᑎᔪᒪᓚᐅᖅᐳᒍᑦ ᓄᓇᕗᒻᒥᒃ ᓂᐱᖃᕈᒪᓪᓗᑕ ᐃᓱᒪᒋᔭᕗᓪᓗ ᐃᓱᒪᒋᔭᐅᔪᓐᓇᕐᓗᑎᒃ 

ᑕᐃᒪᑐᖅ ᐃᓱᒪᒋᓂᐊᖅᐸᓯᐅᒃ ᐅᖃᐅᓯᕆᔭᕗᑦ ᑐᐊᕕᙱᓪᓗᓯᓗ ᐊᓯᔾᔨᖅᑎᕆᓂᕐᒥᒃ ᑖᔅᓱᒧᖓ 

ᐱᖁᔭᕐᒧᑦ. ᑕᐃᒪᑐᖅ ᑖᓐᓇ ᓯᕗᓪᓕᖅᐹᖑᑐᐃᓐᓇᕐᓂᐊᖅᐳᖅ ᐅᖃᖃᑎᒌᖕᓂᖅ, 

ᐱᓕᕆᖃᑎᖃᕐᓂᐊᖅᐳᑎᓪᓗ ᐃᓄᖕᓂᒃ ᑐᓴᒐᒃᓴᖅᑖᒃᑲᓐᓂᕈᒪᓗᑎᑦ ᓄᓇᓕᖕᒥᐅᓂᑦ.” − 

ᑲᖏᖅᑐᒑᐱᒃ  

 

“ᐃᓗᐊᖅᓴᖅᑕᐅᔭᖅᑐᖅᓯᒪᔪᖅ ᐱᔪᓐᓇᐅᑎᖃᖅᐳᖅ ᐅᖃᓪᓚᒍᓐᓇᕐᓂᕐᒥᒃ ᑭᓱᑐᐃᓐᓇᓄᑦ 

ᐃᓱᒪᒥᐅᑕᕆᓯᒪᔭᒥᓄᑦ ᐃᓄᒃᑎᑐᑦ. ᐃᓗᐊᖅᓴᖅᑕᐅᔭᖅᑐᖅᓯᒪᔪᖅ ᐱᔪᓐᓇᐅᑎᖃᖅᐳᖅ 

ᓂᕆᔪᓐᓇᕐᓂᕐᒥᒃ ᓂᕿᑐᖃᕆᔭᒥᓂᒃ. ᐱᔪᓐᓇᐅᑎᖃᖅᐳᑦ ᓄᓇᒧᙵᐅᔪᓐᓇᕐᓂᕐᒥᒃ 

ᐊᖑᓇᓱᒋᐊᕐᓗᑎᒃ ᐅᕝᕙᓘᓐᓃᑦ ᐱᓱᔪᑐᐃᓐᓇᕐᓗᑎᒃ. ᐱᔪᓐᓇᐅᑎᖃᖅᐳᑦ 

ᐅᖃᖃᑎᖃᕈᓐᓇᕐᓂᕐᒥᒃ ᐃᒃᐱᒋᔭᐅᑦᑎᐊᖅᑐᒥᒃ ᐃᓚᒋᔭᐅᔪᒥᑦ ᐱᓕᕆᖃᑎᒌᓂᒡᓘᓐᓃᑦ 

ᐃᓐᓇᕐᒥᒡᓘᓐᓃᑦ ᓇᒡᓕᒋᔭᒥᓪᓘᓐᓃᑦ ᖃᐃᖁᔪᒪᓇᔭᖅᑕᒥᓂᒃ ᐃᓱᒪᖏᑦ 

ᑕᐃᒪᐃᑐᐃᓐᓇᕆᐊᖃᓕᖅᐸᑕ. ᐃᓗᐊᖅᓴᖅᑕᐅᔪᑦ ᓄᓇᕗᒻᒥ ᐱᔪᓐᓇᐅᑎᖃᓪᓗᐊᖅᐳᑦ 

ᖃᓄᐃᙱᑦᑎᐊᓕᕈᓐᓇᕐᓂᕐᒥᒃ ᐃᓱᒪᒋᔭᐅᕝᕕᐅᙱᓪᓗᑎᒃ ᖃᓄᐃᓕᖓᓇᓱᒋᔭᐅᖕᒪᖔᑕ. 

ᐃᓄᐃᑦ ᐃᓕᖅᑯᓯᖏᓐᓂ, ᐃᓱᒪᒃᑯᑦ ᐋᓐᓂᐊᖃᕐᓂᖅ ᓇᓗᓇᐃᖅᑯᑕᖅᑖᖅᑎᑕᐅᕙᓚᐅᖅᐳᖅ 

ᒪᕐᕉᖕᓂᒃ:’ᐃᓄᒃ ᑖᓐᓇ ᐊᖏᔪᑲᓪᓚᖕᒥᒃ ᐃᓱᒪᒥᐅᑕᓕᒃ’ [ᐅᕝᕙᓘᓐᓃᑦ] ‘ᐃᓄ ᐃᓱᒪᒥᓂᒃ 



ᐊᐅᓚᑦᑎᔪᓐᓇᐃᓪᓕᔪᖅ’. ᐃᓄᐃᑦ ᐃᓕᖅᑯᓯᑐᖃᖏᓐᓂ ᐃᓄᖕᓂᒃ ᖃᓄᐃᖅᓴᖅᐸᙱᓚᑦ 

ᖃᓄᐃᓕᖓᒐᓗᐊᖅᐸᑕ ᑭᓇᐅᒐᓗᐊᖅᐸᑕ. ᖃᓪᓗᓈᓂᑦ ᐊᐅᓚᑕᐅᕝᕕᐅᓚᐅᙱᓐᓂᕐᒥᓂ 

ᒪᓕᒐᖅᑕᖃᐅᓚᐅᖅᐳᖅ ᐃᓱᒪᒃᑯᓪᓗ ᐋᓐᓂᐊᕐᓂᖅᑕᖃᖅᐸᒃᖢᓂ. ᐅᓂᒃᑳᒐᒃᓴᖃᖅᐳᖓ. 

ᐊᕐᓇᒥᒃ ᓇᐅᑦᑎᖅᓱᖅᑕᐅᔪᖃᓚᐅᖅᐳᖅ ᐅᖓᓯᒋᔭᐅᓪᓗᓂ. ᓇᓗᓇᙱᑦᑎᐊᓚᐅᖅᐳᖅ ᑖᓐᓇ 

ᐊᕐᓇᖅ ᐊᐅᓚᑦᑎᔪᓐᓃᕐᓂᕐᒥᓂᒃ ᐃᓱᒪᒥᓂᒃ. ᐱᓇᓱᐊᕈᓰᒃ ᒪᕐᕉᒃ ᐊᓂᒍᖅᓯᒪᓕᖅᑎᓪᓗᒋᒃ , 

ᑲᑐᔾᔨᓪᓗᑎᒃ ᐋᖅᑭᒃᓯᒪᓕᖅᑎᑦᑎᓚᐅᖅᐳᑦ ᐱᑕᖃᙱᓐᓂᖓᓄᑦ ᐃᓱᒪᒃᑯᑦ 

ᖃᓄᐃᙱᑦᑐᓐᓇᕐᓂᕐᒧᑦ ᐃᓂᒋᔭᐅᔪᓂᒃ. ᑲᑐᔾᔨᓪᓗᑎᒃ ᐋᖅᑭᒃᓯᒪᓕᖅᑎᑦᑎᓚᐅᖅᐳᑦ ᑖᓐᓇ 

ᐃᓅᔪᓐᓃᖅᑎᑦᑐᒪᓪᓗᒍ, ᐱᔾᔪᑎᖃᖅᖢᑎᒃ ᑖᓐᓇ ᐃᒻᒥᓄᑦ ᐊᓯᒥᓄᓪᓗ ᖁᐊᖅᓵᕐᓇᖅᓯᖕᒪᑦ. 

ᑖᓐᓇ ᑕᒪᐃᓐᓄᑦ ᐊᖏᖃᑎᒌᒍᑕᐅᓪᓗᓂ ᐋᖅᑭᒃᓯᒪᓕᖅᑎᑕᐅᓚᐅᖅᐳᖅ ᑖᓐᓇ ᐊᕐᓇᖅ 

ᓇᐅᖅᑎᖅᓱᖅᑕᐅᕌᓪᓚᓚᐅᖅᖢᓂ 24−ᓄᑦ ᐃᑲᕐᕋᓄᑦ. ᑖᓐᓇ ᐅᓂᒃᑳᖑᕗᖅ 

ᖃᖓᑲᓪᓚᐅᓚᐅᖅᓯᒪᓪᓗᓂ. ᐃᓄᖕᓂᒃ ᐃᓅᖃᑎᖃᕈᓐᓇᖅᐸᒃᐳᒍᑦ ᑭᓇᐅᓂᕐᓄᑦ ᐃᓅᓪᓗᑎᑦ. 

ᑕᐃᒪᐃᓐᓂᖓᓄᓪᓗ ᓄᓇᕗᑦ ᐊᖏᖅᐳᖅ. ᐃᓄᐃᑦ  ᐊᖏᖅᓯᓂᖏᑦ ᑭᓇᐅᓂᕐᓄᑦ ᐃᓅᓪᓗᑎᑦ 

ᑕᒪᓐᓇᓗ ᐃᓚᖃᖅᖢᓂ ᐃᓱᒪᒃᑯᑦ ᐋᓐᓂᐊᕐᓂᖃᕐᓂᕐᒥᒃ.” - ᑲᖏᖅᖠᓂᖅ  

 

ᖃᑕᙳᑎᒋᔭᐅᔪᑦ ᑕᒪᒃᑯᓄᖓ ᐊᒃᑐᖅᑕᐅᓯᒪᔪᓄᑦ ᐃᓱᒪᒃᑯᑦ ᐋᓐᓂᐊᖃᕐᓂᕐᒥᒃ ᐅᖃᐅᓯᖃᓚᐅᕐᒥᔪᑦ  

ᐱᔭᕆᐊᖃᕐᓂᕐᒥᒃ ᐃᑲᔪᖅᑐᖅᑕᐅᓂᕐᒥᒃ ᓄᖅᑲᖓᑎᑦᑎᓂᕐᒥᒡᓗ  

“...ᐃᓱᒪᒃᑯᑦ ᐋᓐᓂᐊᖃᕐᓂᖅ ᐊᒃᑐᖅᓯᕙᒃᐳᖅ ᖃᑕᙳᑎᒌᓂᒃ. ᑕᐃᒪᐃᓐᓂᖓᓄᑦ 

ᑖᓐᓇ ᐱᖁᔭᖅ ᓴᙱᓂᕐᒥᒃ ᑐᓂᓯᖁᕙᕋ ᐸᓖᓯᒃᑯᓐᓄᑦ ᐃᓱᒪᒃᑯᓪᓘᓐᓃᑦ 

ᐋᓐᓂᐊᖃᖅᑐᓕᕆᔨᓄᑦ ᑕᒪᓐᓇ ᖃᐅᔨᓇᓱᒡᕕᒋᔪᒪᓪᓗᒍ  ᑕᑯᓵᓕᓗᒍ 

ᖃᓄᐃᓕᐅᖁᔨᔪᖃᕐᓗᓂᓗ ᐅᐸᒃᐸᒡᓗᒋᓪᓗ ᐃᓗᐊᖅᓴᖅᑕᐅᔭᖅᑐᖅᓯᒪᔪᑦ ᑖᒃᑯᐊ 

ᖃᑕᙳᑎᖏᑦ ...ᐊᓯᖏᓐᓂᒃ ᑕᐃᒪᐃᑦᑐᓂᒃ ᓄᓇᓕᖕᓂ ᐱᑕᖃᖅᐳᖅ ᑕᒪᒃᑯᐊ 

ᖃᑕᙳᑎᒋᔭᐅᔪᑦ ᑕᖃᐃᖅᓯᕆᐊᖃᓪᓚᕆᓕᖅᐸᒃᖢᑎᒃ.”  

“ᐊᔪᕐᓇᕈᓐᓃᕐᓂᖅᓴᐅᕙᒃᐳᖅ ᑕᒪᒃᑯᐊ ᐊᐅᓪᓚᖅᑎᑕᐅᔭᕌᖓᑕ, 

ᓴᓚᐅᓱᖕᓇᕐᓂᖅᓴᐅᓕᖅᖢᓂ ᓱᓕᕆᙱᓐᓂᖅᓴᐅᓕᕐᓇᖅᖢᓂᓗ. ᐊᒃᓱᕈᕐᓇᖅᑐᖅ 

ᐃᑲᔪᖅᑕᐅᓇᓱᒃᖢᓂ. ᐃᑲᔪᖅᑕᐅᔪᓐᓇᙱᑦᑐᑦ ᑭᓯᐊᓂ ᐋᓐᓂᕐᓯᒍᑎᒃ. ᖃᐅᔨᒪᓗᓂ 

ᑐᓴᐅᒪᓗᓂᓗ ᐃᑲᔪᖅᑕᐅᔪᖅ, ᐃᓅᓕᓴᖅᑕᐅᑐᐃᓐᓇᙱᓪᓗᓂ ᐄᔭᒐᓂᑦ. 

ᐄᔭᒐᐃᓐᓈᓗᒍᒪᙱᓐᓇᕕᑦ. ᒪᒥᓴᕐᓂᖅ ᑕᕝᕙ ᐱᒻᒪᕆᐅᕗᖅ."  

ᐃᓕᓐᓂᐊᕐᓂᖅ ᐃᓱᒪᓕᕆᓂᕐᒧᑦ, ᐱᖁᔭᓂᒃ ᐱᔨᑦᑎᕋᐅᑏᓪᓗ ᐊᑐᐃᓐᓇᐅᔪᑦ 

ᐃᓚᐅᔪᑦ ᐅᖃᖃᑦᑕᓚᐅᖅᑐᑦ ᖃᐅᔨᕚᓪᓕᒃᑲᓐᓂᕆᐊᖃᕐᓂᕐᒥᓂᒃ ᐅᔾᔨᕈᓱᒃᐹᓪᓕᕐᓗᑎᒡᓗ ᐃᓱᒪᒃᑯᑦ 

ᐋᓐᓂᐊᕈᑕᐅᕙᒃᑐᓂᑦ, ᐃᓅᓕᓴᐅᑏᑦ ᖃᓄᐃᔾᔪᑕᐅᕙᖕᒪᖔᖏᑦ, ᐱᔨᑦᑎᕋᐅᑏᓪᓗ ᐊᑐᐃᓐᓇᐅᔪᑦ 

ᓄᓇᓕᖕᓂᑦ. ᐃᓚᖏᑦ ᓄᓇᓕᖕᒥᐅᑕᐃᑦ ᐃᒃᐱᒍᓱᓚᐅᖅᑐᑦ ᐊᑑᑎᖃᕋᔭᕐᓂᖓᓂ ᒥᒃᖠᒋᐊᖅᑎᓪᓗᓂ 

ᐃᓱᒪᒃᑯᑦ ᖃᓄᐃᙱᑦᑐᓐᓇᕐᓂᕐᒧᑦ ᐊᒃᑐᐊᔪᑦ ᖃᓄᐃᔾᔪᑕᐅᕙᒃᑐᑦ ᐃᑲᔪᕐᓗᒋᓪᓗ ᓄᓇᓖᑦ 



ᐃᑲᔪᖅᓱᐃᑲᓐᓂᕐᓗᒋᑦ ᐃᓚᖃᖅᑐᑦ ᐃᓱᒪᒥᒍᑦ ᐋᓐᓂᐊᖃᕐᓂᓖᑦ.  ᐊᒥᓱᑦ ᐅᖃᓚᐅᖅᑐᑦ 

ᐱᒻᒪᕆᐅᓂᖓᓂ ᖃᐅᔨᒪᓗᑎᒃ ᐃᓱᒪᓕᕆᓂᕐᒧᑦ ᐱᖁᔭᒥᑦ ᐊᒃᓱᕈᕐᓇᓚᐅᙱᓐᓂᖓᓂᑦ ᐃᓚᖏᑦ 

ᐃᓄᐃᑦ ᑐᓴᕐᑕᒥᓂᒃ ᓈᒻᒪᒍᓱᓲᖑᙱᒻᒪᑕ ᐊᕐᓱᕉᓴᒃᑎᓪᓗᒋᑦ ᑕᕝᕙᓂᔅᓴᐃᓐᓇᖅ. 

"ᒐᕙᒪᒃᑯᑦ ᖃᐅᔨᔭᕆᐊᓖᑦ ᐃᓕᓐᓂᐊᕐᑎᑦᑎᓪᓗᐊᕆᐊᖃᖕᓂᖏᓐᓂᑦ ᐅᕙᑦᑎᓐᓂᒃ. 

ᐃᓱᓕᒪᕆᓂᖅ ᓄᓇᓕᖕᓅᖓᓪᓗᐊᖅᑐᖅ ᐃᓕᓐᓂᐊᕐᑎᑕᐅᓗᑎᒃ ᐊᑐᑦᑎᐊᖁᓪᓗᒍ."− 

ᒥᑦᑎᒪᑕᓕᒃ  

  

"ᖃᓄᑦᑎᐊᕋᐃᓐᓄᒃ ᖃᐅᔨᓇᓱᓪᓗᐊᖅᑐᒍᑦ ᑕᒪᓐᓇ ᑐᓴᒐᒃᓴᖅ ᓄᓇᓕᖕᓄᐊᕋᔭᕐᒪᖔᑦ. 

ᐃᓛᓐᓂᒃᑯᑦ ᑮᓇᐅᔭᖅᑐᓗᐊᖅᐳᑦ ᐱᓕᕆᐊᖃᓗᐊᖅᖢᑎᒡᓗ ᐊᑭᓐᓇᕐᒥᐅᑕᓂᑦ. 

ᖃᓄᑦᑎᐊᕋᐃᓐᓄᒃ ᖃᐅᔨᓇᓱᓪᓗᐊᖅᑐᒍᑦ ᑐᓴᐅᒪᔭᒃᓴᑦ ᐃᖏᕐᕋᖁᓪᓗᒋᑦ. ᓄᓇᓕᓕᒫᑲᓴᐃᑦ 

ᐅᖃᓪᓚᒡᕕᖃᖅᑐᐃ ᑖᒃᑯᐊᓗ ᐅᖃᓪᓚᒡᕖᑦ ᐅᖃᐅᓯᒃᓴᓕᐅᕈᑎᒃᓴᖃᑦᑎᐊᕋᑎᒃ. 

ᐱᒻᒪᕆᐅᕗᕐᓕ ᑖᒃᑯᐊ ᐅᖃᐅᓯᒃᓴᐅᓇᔭᖅᑐᑦ ᐋᖅᑭᒃᓱᖅᑕᐅᓗᑎᒃ ᑭᓱᑦ ᐱᑕᖃᖕᒪᖔᖏᑦ, 

ᐱᔨᑦᑎᕋᐅᑏᑦ ᐊᑐᐃᓐᓇᐅᔪᑦ, ᐊᓯᖏᓪᓗ ᐸᖅᑭᓂᕐᒧᑦ ᐃᑲᔪᖅᑐᐃᓂᕐᒧᑦ ᐃᓄᖕᓄᑦ 

ᐅᐸᒃᑕᐅᔪᓐᓇᕋᔭᖅᑐᓂᑦ. ᐊᑐᒐᒃᓴᖃᖕᒪᑕᑦ ᓄᓇᓕᖕᓂᑦ ᖃᕆᑕᐅᔭᒃᑯᑦ ᐊᑐᖅᑕᐅᕙᙱᑦᑐᑦ. 

ᐃᓄᒃᑕᖃᐅᖅᑐᑦ ᐃᓅᓯᓕᕆᓂᕐᒥᑦ ᐃᓕᓐᓂᐊᕐᓯᒪᔪᑦ ᐃᑉᐱᒍᓱᑦᑎᐊᖅᖢᑎᒡᓗ 

ᐃᓚᐅᓂᐊᕐᓗᑎᒃ ᐱᓕᕆᐊᖑᓂᖓᓂᑦ. ᖃᐅᔨᔭᕆᐊᖃᖅᑐᒍᑦ ᐱᓕᕆᐊᖑᓂᐊᓂ ᓴᖅᑭᓪᓗᒋᑦ 

ᓴᙱᓂᕆᔭᑦ ᐱᑕᖄᓂᒃᑐᑦ ᓄᓇᓕᖕᓂᑦ. ᑭᓯᐊᓂᓕ ᐊᐱᕆᒐᔪᐃᑦᑑᒐᑦᑕ ᖃᓄᖅ 

ᐱᓕᕆᐊᖑᓇᔭᖕᒪᖔᑦ. ᓄᓇᓕᓕᒫᑦ ᐊᔾᔨᐅᙱᑦᑑᕗᑦ ᐊᔾᔨᒋᔾᔮᓇᑎᒡᓗ ᐊᑐᕋᔭᖅᑐᑦ. 

ᐱᕕᖃᕆᐊᖃᕐᓇᖅᐳᑦ, ᑮᓇᐅᔭᓕᐅᕋᓱᒡᓗᓂᓗ ᓄᓇᓕᖕᓄᖓᐅᑲᑕᒡᓗᓂᓗ 

ᖃᓄᐃᑦᑐᖃᖕᒪᖔᑦ ᑐᑭᓯᓇᓱᒡᓗᓂ. ᐊᑕᐅᓯᑐᐊᖅ ᑕᐃᒪᓐᓅᖓᔪᓐᓇᙱᓚᑦ. ᐃᓄᐃᑦ 

ᓄᓇᓕᖕᒥᐅᑕᐃᑦ ᑭᒡᒐᖅᑐᕆᐊᖃᖅᐳᑦ ᐃᒻᒥᒥᒃ ᐅᖃᓪᓚᒃᐸᒡᓗᑎᒡᓗ ᐃᒻᒥᒧ... ᖃᓄᑭᐊᖅ 

ᑐᓴᐅᒪᔭᒃᓴᓂᑦ ᐃᓚᒌᓄᐊᖅᓯᔪᓐᓇᕋᑦᑕ ᐱᓕᕆᖃᑎᒌᓄᓪᓗ ᓄᓇᓕᖕᓂᑦ ᐊᑐᕐᓗᒋᓪᓗ 

ᑲᑐᔾᔨᖃᑎᒌᑦ ᐱᑕᖄᓂᒃᑐᑦ−ᑕᐃᒫᑐᐃᓐᓇᖅ ᐋᖅᑭᑦᑎᐊᕐᓯᒪᔪᑎᒍᓪᓗ−ᑭᒃᑯᓕᒫᑦ 

ᑐᑭᓯᔪᓐᓇᖁᓪᓗᒋᑦ." − ᖃᒪᓂ'ᑐᐊᖅ  

 

"ᐃᓚᖏᑦ ᐃᓄᐃᑦ ᖃᐅᔨᒪᙱᒻᒪᑕ ᓇᓕᐊᒃ ᐃᑲᔪᖅᑕᐅᕕᐅᖕᒪᖔᖏᑦ −ᑭᒃᑰᖕᒪᖔᖏᑦ 

ᖃᓄᐃᓕᐅᕈᓐᓇᖕᒪᖔᖏᓪᓗᑦᑕᐅᖅ. ᐅᑯᐊ ᐱᔨᑦᑎᕋᐅᑏᑦ ᑎᑎᕋᖅᑕᐅᔭᕆᐊᓖᑦ 

ᐃᓚᓕᐅᔾᔭᐅᓗᑎᒡᓗ. ᑭᓇᑐᐃᓐᓇᖅ ᕿᓂᖅᓴᕆᐊᖃᙱᒻᒪᑦ ᖃᓄᐃᓕᐅᕆᐊᖃᕐᒪᖔᖕᒥ 

ᐊᒃᓱᕉᓴᓕᖅᑎᓪᓗᒋᑦ. ᐅᖃᐅᓯᐅᑦᑎᐊᕐᐸᙱᓐᓂᖏᓐᓄᓪᓗ ᐃᑲᔪᖅᑕᐅᓇᓱᓗᐊᕈᓐᓇᙱᑦᑐᑦ. 

ᐱᕚᓪᓕᖅᑎᑦᑎᓂᖅ ᓴᖅᑭᔮᖅᑎᑦᑎᖃᑦᑕᕐᓂᕐᓗ ᐱᐅᓯᒋᐊᕆᐊᓕᑦ." − ᐃᖃᓗᒃᑑᑦᑎᐊᖅ  

 

ᐃᑲᔪᖅᑕᐅᕙᒃᑐᖅ ᐅᖃᓚᐅᖅᑐᖅ: 



"ᑲᑎᒪᖃᑦᑕᓪᓗᐊᖅᑐᖅ ᑕᖅᑭ ᐊᑕᐅᓯᐊᕐᓗᒎᓐᓃᑦ ᓂᕆᑎᑦᑎᓗᑎᒃ ᖁᕕᐊᓲᑎᖃᕐᓗᑎᒃ 

ᐃᓱᒪᒧᑦ ᖃᓄᐃᙱᑦᑎᐊᕐᓂᕐᒧᑦ ᐅᖃᐅᓯᐅᕐᓘᑎᖃᑦᑕᓗᐊᖁᓇᒋᑦ. 

ᐃᓚᖏᑦ ᒪᒃᑯᒃᑐᑦ ᐃᓚᐅᔪᑦ ᐅᖃᕆᐊᖅᑐᓚᐅᖅᑐᑦ ᐃᓐᓇᐃᑦ ᐊᖓᔪᒃᖠᐅᓂᖅᓴᐃᓪᓗ 

ᐅᖃᐅᔾᔪᐃᓲᖑᖕᒪᑕ ᐃᓄᖕᓂᑦ ᐃᓅᓕᓴᐃᖁᔨᓇᑎᒃ, ᐱᓗᐊᖅᑐᒥᑦ ᐊᑯᓂᐅᔪᒥᑦ. ᐃᓚᖏᑦ ᐃᓄᐃᑦ 

ᐊᑐᖅᓯᒪᔪᑦ ᐅᖃᓪᓚᓚᐅᖅᐳᑦ ᐃᓕᓐᓂᐊᕐᑎᑕᐅᔭᕆᐊᖃᕐᓂᖏᓐᓂᑦ ᐊᖓᔪᒃᖠᐅᓂᖅᓴᐅᔪᓂᑦ ᑕᐃᒫᒃ 

ᐃᓅᓕᓴᖅᑕᐅᕙᓚᐅᙱᑦᑐᓂᑦ ᖃᐅᔨᒪᔪᑦ. ᐱᓗᐊᖅᑐᒥᑦ, ᑐᑭᓯᒋᐊᖅᑎᑦᑎᓗᑎᒃ ᖃᓄᖅ 

ᐃᓅᓕᓴᐅᑏᑦ ᐊᑐᖅᐸᖕᒪᖔᑕ ᖃᓄᐃᔾᔪᑕᐅᕙᖕᓂᖏᓐᓂᒡᓗ, ᑐᑭᓯᕚᓪᓕᕋᔭᒻᒪᕆᒃᑐᑦ ᖃᓄᐃᒻᒪᑦ 

ᐃᓚᖏᑦ ᐊᑲᐅᓈᕈᓐᓇᕐᒪᖔᖏᑦ ᐊᑯᓂᐅᔪᖅ ᐃᓅᓕᓴᖅᑕᐅᓗᑎᒃ.   

ᐊᑑᑎᖃᒻᒪᕆᖅᑰᖅᑐᖅ ᐃᕐᓂᕋᓗ ᐅᕙᖓᓗ ᐃᓅᓕᓴᖃᑦᑕᕋᑦᑕ. ᐃᓐᓇᕗᑦ ᐃᑦᑕᕐᓂᓴᐅᖕᒪᑕ 

ᐃᓱᒪᕙᒐᑎᒡᓗ ᐃᓅᓕᓴᕆᐊᓕᖕᓂᑦ. ᐊᓯᖔᖓᓐᓄᑦ ᐅᖃᐅᔾᔭᐅᓗᓂ − 

ᐋᓐᓂᐊᓯᐅᑎᓕᕆᔨᒻᒪᕆᖕᒧᑦ − "ᐋᒃᑲ, ᐃᓅᓕᓴᖅᑕᐅᔭᕆᐊᓕᒃ." ᑕᐃᒪᐃᓕᐅᖅᑎᖃᕐᓗᓂ 

ᐃᑲᔪᖅᑕᐅᓂᕐᓗ ᐱᒻᒪᕆᐅᕗᖅ; ᐃᓕᓐᓂᐊᕐᑎᑕᐅᓂᖅ ᐃᓱᒪᒃᑯᑦ ᐃᓕᖅᑯᓯᖅᓱᙱᑦᑐᓂᑦ 

ᐊᑲᐃᓪᓕᐅᕈᑕᐅᕙᒃᑐᓂᒡᓗ ᐃᓅᓕᓴᖅᑐᖃᕈᓐᓃᕋᖓᑦ. ᑕᐃᒪᐃᑦᑐᖃᕆᐊᓕᒃ 

ᐱᓇᔪᒃᑕᐅᔪᓕᒫᓄᑦ. ᑕᐃᒪᐃᓕᐅᙱᒃᑯᕕᑦ, ᓵᓚᒋᔭᐅᕗᑎᑦ." − ᐃᖃᓗᒃᑑᑦᑎᐊᖅ   

ᐃᓱᒪᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ 

ᓄᓇᓕᖕᒥᐅᑕᐃᑦ ᐅᖃᖃᑦᑕᓚᐅᖅᑐᑦ ᐃᓕᓐᓂᐊᕐᑐᖃᕆᐊᖃᕐᓂᖓᓂ ᐃᖅᑲᓇᐃᔭᖅᑎᑖᕐᓗᑎᒡᓗ 

ᐃᓄᖕᒥᑦ ᐃᓱᒪᓕᕆᔨᒃᑯᓐᓂᑦ ᐃᑲᔪᖃᑦᑕᕐᓂᐊᕐᒪᑕ ᐃᓅᓯᓕᕆᓂᕐᒥᑦ. ᐊᒻᒪᓗᑦᑕᐅᖅ, 

ᐃᓱᒫᓘᑎᒋᔭᐅᓚᐅᖅᑐᑦ ᐃᓱᒪᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᐊᓯᔾᔨᖅᐸᖕᓂᖏᑦ ᑕᑎᒋᔭᐅᓇᑎᒡᓗ 

ᓄᓇᓕᖕᒥᐅᓂᑦ.  

"ᓄᓇᕗᑦ ᐃᓄᖕᓂᑦ ᐃᓅᓯᓕᕆᔨᑖᖅᑐᒃᑲᓐᓂᓪᓗᐊᖅᑐᑦ. ᐃᓱᒪᒋᔭᕋᓕ ᐊᒥᓱᑦ ᐋᓐᓂᐊᕕᓕᐊᓲᑦ 

ᐃᓗᐊᕐᓴᕐᓂᕐᓴᐅᓇᔭᕆᐊᖏᓐᓂᑦ ᐅᖃᖃᑎᖃᕐᓗᑎᒃ ᐃᓄᒃᒥᑦ ᐃᓅᙱᖔᖅᑐᒥᑦ ᐃᓱᒪᕙᖕᒪᑕ 

ᐃᓄᐃᑦ ᐊᔾᔨᖏᓐᓂᑦ ᐃᓱᒪᓲᑦ, ᑖᓐᓇᓕ ᑕᑯᒍᓂ ᐃᓅᙱᑦᑐᒥᑦ ᐊᔾᔨᒋᙱᑖᓂ 

ᐃᓱᒪᒋᔭᐅᓇᔭᕆᐊᖓᓂᑦ ᐃᖅᑲᖅᑐᖅᑕᐅᖅᑰᔨᓗᓂᓗ." − ᓄᓇᕗᑦ ᓯᕗᓂᒃᓴᕗᒃᑯᓐᓂᑦ 

ᐃᓕᓐᓂᐊᕐᑎ  

"...ᓄᓇᓕᖕᓂᑦ ᐊᓯᔾᔨᖅᐸᓪᓕᐊᖏᓐᓇᐅᔭᖅᑐᑦ ᐃᓱᒪᓕᕆᔩᑦ ᐋᓐᓂᐊᓯᐅᑏᑦ ᓄᑖᒥᑦ 

ᑎᑭᑦᑐᖃᕈᓂ ᑕᖅᑭᒥᑦ ᑭᖑᓪᓕᕐᒥᑦ, ᐱᒋᐊᓕᒃᑲᓐᓂᖅᖢᑎᒃ ᑎᑎᕋᖅᐸᙱᒻᒪᑕ. 

ᐅᖃᐅᔾᔭᐅᖃᑦᑕᖅᓯᒪᕗᖓᓗ ᑕᒪᐃᓐᓄᑦᑎᐊᖅ ᐃᓱᒪᒃᑯᑦ ᖃᓄᐃᙱᑦᑎᐊᖅᑎᑦᑎᔪᓐᓇᕐᓂᕐᒧᑦ 

ᐃᓗᐊᖅᓴᐃᔨᒥᑦ ᐅᕙᓐᓄᑦ ᑕᐃᒪᓐᓇ ᐅᖃᖅᑐᖃᖅᐸᒃᖢᓂ. ᐃᒪᓐᓇ ᐅᖃᙳᐊᓚᐅᖅᑕ, 

ᖃᓄᐃᓕᐅᖅᑐᖃᕐᓂᕐᖢᓂ ᐱᙳᐊᕐᕕᖕᒥ − ᐊᔪᕆᖅᓱᐃᔩᑦ ᑲᑎᒪᕐᔪᐊᕐᓂᕆᔭᖓᑦ − ᑖᓐᓇᓗ 

ᐃᓗᐊᖅᓴᖅᑕᐅᔪᖅ ᖃᓄᐃᓕᐅᕐᓂᖃᓚᐅᖅᐳᖅ ᐸᓖᓯᒃᑯᑦ ᖃᐃᑎᓪᓗᒋᑦ, 

ᖃᐅᔨᒪᓚᐅᙱᑦᑎᐊᖅᑐᖅ ᑖᓐᓇ ᖃᓄᐃᒻᒪᑦ ᐊᓂᖁᔭᐅᖕᒪᖔᕐᒥᓂ. ᑕᒪᓐᓇ 



ᐃᓕᖅᑯᓯᕆᔭᐅᔪᖅ ᑲᓱᕐᕕᖃᖅᐳᖅ ᐃᓱᒪᒃᑯᑦ ᐋᓐᓂᐊᖃᕐᓂᕐᒧᑦ. ᐊᒥᓲᓂᖅᓴᐃᑦ ᐃᓄᐃᑦ 

ᑲᒪᒋᔭᖃᖅᐳᑦ ᑕᒪᒃᑯᓄᖓ ᐃᓅᑑᓪᓗᑎᒃ ᐊᖏᕐᕋᕆᔭᒥᓂ. ᐃᓐᓇᐃᑦ ᑲᑉᐱᐊᓱᒃᐳᑦ 

ᖃᐅᔨᒪᕗᒍᑦ ᐃᓱᒪᒃᑯᑦ ᖃᓄᐃᙱᑦᑎᐊᖅᑎᑦᑎᔪᓐᓇᕐᓂᕐᒧᑦ ᐃᖅᑲᓇᐃᔭᖅᑎᑦ ᑕᒫᓃᑉᐳᑦ 

ᑭᓯᐊᓂᑦᑕᐅᖅ ᑕᑯᓚᐅᖅᓯᒪᙱᑕᕐᓂᒃ ᑮᓇᒥᒃ ᑕᑯᔭᕐᓂᒃ ᐅᑉᐱᕆᔭᖃᑦᑎᐊᙱᖦᖢᑎᑦ. ᐃᓱᒪᒃᑯ 

ᖃᓄᐃᙱᑎᑦᑎᔪᓐᓇᕐᓂᕐᒧᑦ ᐃᓗᐊᖅᓴᐃᔨᖃᓚᐅᖅᐳᒍᑦ  ᐃᓐᓇᐅᓕᕋᒥ ᓄᖅᑲᓚᐅᖅᑐᒥᒃ. 

ᑭᒃᑯᑐᐃᓐᓇᑦᑎᐊᖅ ᑖᔅᓱᒥᖓ ᖃᐅᔨᒪᓚᐅᖅᐳᑦ ᒫᓐᓇᓕ ᑕᕝᕙ ᒪᑐᐃᙱᓐᓇᐅᔭᖅᑐᒥᒃ 

ᐹᖃᓕᖅᐳᒍᑦ ᐅᒃᐱᕆᔭᖃᖅᑐᖃᖅᐸᒍᓐᓃᖅᖢᓂᓗ. ᓄᓇᓕᖕᒥᐅᑦ ᐃᒪᓐᓇ ᐅᖃᕐᓂᐊᖅᑐᑦ − 

ᑕᒪᒃᑯᐊ ᑕᒫᓂᕐᒥᐅᑕᐅᙱᓐᓂᖏᓐᓂᒃ − ᑖᓐᓇ ᐅᒃᐱᕆᔾᔮᙱᑕᕋ. ᑕᐃᒪᐃᓐᓂᖓᓄᓪᓗ 

ᐃᓄᐃᑦ ᑕᒪᑐᒥᖓ ᐱᓯᒪᑐᐃᓐᓇᓕᖅᐸᒃᑐᑦ, ᐊᖏᕐᕋᕆᔭᒥᓂ. ᑖᒃᑯᐊ 

ᐃᓕᓐᓂᐊᖅᑎᑕᐅᓚᐅᖅᓯᒪᖕᒪᑕ ᑕᒪᒃᑯᓂᖓ ᐅᖃᐅᓯᖃᖃᑦᑕᖁᔭᐅᙱᖦᖢᑎᒃ  

ᐃᖕᒥᓄᑐᐊᕐᓗ ᖃᐅᔨᒪᕙᒡᓗᓂᔾᔪᒃ. ᐃᓕᑎᑕᐅᓚᐅᖅᐳᒍᑦ ᑕᒪᓐᓇ ᑲᙳᓇᕐᓂᖓᓂᒃ. 

ᐱᖃᑐᐃᓐᓇᕆᐊᖃᖅᐳᒍᑦ ᐊᑕᐅᓯᕐᒥᒃ ᒪᕐᕉᖕᓂᒡᓘᓐᓃᒃ ᐃᓱᒪᒃᑯᑦ ᖃᓄᐃᙱᑎᑦᑎᔪᓐᓇᕐᓂᕐᒧᑦ 

ᐃᓗᐊᖅᓴᐃᔨᓂᒃ, ᑭᓯᐊᓂᓗᑦᑕᐅᖅ ᐃᑲᔪᖅᑐᐃᓂᖅᑕᖃᖅᐳᖅ ᐃᓗᐊᖅᓴᐃᔨᒥᒃ  

ᑕᐃᑯᙵᐅᔪᖃᕈᓐᓇᖅᖢᓂ ᐱᖃᑎᖃᕐᓗᓂᓗ ᑐᓵᔩᒋᓂᐊᖅᑕᖓᓂᒃ  ᐃᓐᓇᕐᓄᑦ − ᑭᓯᐊᓂ 

ᑕᒪᒃᑯᐊ ᐃᓐᓇᐃᑦ ᐅᖃᐅᔾᔭᐅᓚᐅᖅᐳᑦ ᐅᖃᓪᓚᖁᔭᐅᙱᖦᖢᑎᒃ [ᐃᓱᒪᒃᑯᑦ 

ᐋᓐᓂᐊᕐᓂᕆᔭᐅᕙᒃᑐᒥᒃ]”. - ᖃᒪᓂ’ᑐᐊᖅ  

 

“...ᐃᒪᐃᓐᓂᖓᓄᑦ, ᐃᓄᖕᒥᒃ ᐅᖃᐅᔾᔪᐃᔨᖃᓚᐅᕐᓂᓐᓄᑦ ᐊᑐᖅᓯᓯᒪᓪᓗᓄᒡᓗ 

ᐃᓅᓯᑦᑎᓐᓂ ᐊᔾᔨᒌᓂᒃ...ᑕᐃᒪᐃᓐᓂᖓᓄ, ᐃᓄᖕᒥᒃ ᐅᖃᐅᔾᔪᐃᔨᒥᒃ ᑕᑯᒑᖓᒪ 

ᐱᑦᑎᐊᕐᓂᖅᓴᒻᒪᕆᐅᖃᑦᑕᓚᐅᖅᐳᖓ. ᑖᓐᓇ ᐊᐅᓪᓛᓪᓚᓚᐅᖅᑎᓪᓗᒍ 

ᐊᒻᒧᒋᐊᖅᓯᒪᓕᓚᐅᖅᐳᖓ...ᑕᐃᒪᐃᓐᓂᖓᓄᓪᓗ ᐱᒻᒪᕆᐊᓘᕗᖅ ᓴᖅᑭᑎᑦᑎᒍᑦᑕ 

ᑭᓱᒥᑭᐊᖅ ᐃᓄᖕᓄᑦ ᓇᖕᒥᓂᖅ ᐃᑲᔪᕈᓐᓇᖃᑦᑕᕐᓂᐊᕐᒪᑕ.” − ᑲᖏᖅᖠᓂᖅ  

ᒥᑭᓛᒃᑰᖅᑎᓪᓗᒍ ᐊᒃᓱᕈᓐᓇᓪᓚᕆᓕᖅᑐᖅ 

ᓄᓇᓕᖕᒥᐅᑦ ᐊᖏᖃᑎᒌᓚᐅᖅᐳᑦ ᑕᑯᔭᕆᐊᖃᖅᐸᖕᓂᖅ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 

ᑲᒪᒋᔭᖃᖅᐸᖕᓂᕐᒧᑦ ᐱᓕᕆᔨᒥᒃ ᓄᓇᓕᖕᓂᓪᓗ ᐊᐅᓪᓚᕆᐊᖃᖅᐸᖕᓂᖅ 

ᐃᓱᒫᓗᖕᓇᖅᑎᑦᑎᔪᓐᓇᖅᐳᖅ, ᐱᓗᐊᙳᐊᖅᖢᓂ ᑖᓐᓇ ᐃᓱᒪᒥᒍᑦ ᖃᓄᐃᓐᓂᖃᖅᐸᑦ ᐋᓐᓂᐊᕐᓗᓂ 

ᐅᔾᔨᕈᓱᒍᓐᓃᕐᓗᑎᒃ ᐋᓐᓂᐊᕐᓂᕐᒥᓂᒃ ᐃᑲᔪᖅᑕᐅᔭᕆᐊᖃᓕᕐᓂᕐᒥᓂᒡᓗ.  ᑕᑯᓪᓗᓂ ᓇᒡᓕᒋᔭᒥᒃ 

ᐊᐅᓪᓚᖅᑎᑕᐅᔪᒥᒃ ᑲᒪᒋᔭᐅᔭᖅᑐᕐᓗᓂ ᑲᑉᐱᐊᓇᕈᓐᓇᕆᕗᖅᑕᐅᖅ ᐃᓚᒋᔭᐅᔪᓄᑦ. 

ᖃᔅᓯᑲᓪᓚᑦ ᐃᓚᐅᔪᑦ ᐅᖃᐅᓯᖃᓚᐅᖅᐳᑦ ᐊᒃᑐᖅᓯᓂᕐᓂᒃ ᐸᓖᓯᓂᑦ ᐅᐸᒃᑕᐅᓪᓗᑎᒃ ᑕᒪᒃᑯᐊ 

ᐊᒃᓱᕈᕐᓇᖅᑐᒦᓕᖅᑐᑦ ᑎᒍᔭᐅᓗᑎᒡᓗ ᐸᓖᓯᒃᑯᑦ ᑎᒍᔭᐅᓯᒪᕝᕕᖏᓐᓂ ᑭᓯᐅᓂ ᑖᒃᑯᐊ ᑕᒫᙵ 

ᐅᑭᐅᖅᑕᖅᑐᒥᑦ ᐊᕕᒃᓯᒪᓂᕐᒥᑦ ᐊᐅᓪᓚᖅᑎᑕᐅᒃᐸᑕ ᓘᒃᑖᒥᒃ ᑕᑯᔭᖅᑐᕐᓗᑎᒃ.  ᑭᒃᑯᑐᐃᓐᓇᓄᑦ 

ᑐᑭᓯᔭᐅᓚᐅᖅᑎᓪᓗᒍ ᑕᒪᓐᓇ ᐊᑐᖅᑕᐅᕙᒃᑐᖅ ᐱᒋᐊᕐᕕᖃᖅᓯᒪᓂᖓᓂᒃ 

ᐱᑕᖃᑦᑎᐊᙱᓐᓂᖓᓄᑦ ‘ᖁᐊᖅᓵᕐᓇᙱᑦᑐᓂᒃ ᐃᒡᓗᕈᓯᕐᓂᒃ/ᓇᑉᐸᖅᑎᖅᑕᐅᓯᒪᔪᓂᒃ ᓄᓇᓕᓂ 



ᐱᔭᕆᐊᖃᕐᓂᕐᓗ ᖁᐊᖅᓵᕐᓇᖅᑐᒦᙱᒃᑲᓗᐊᕐᒪᖔᑦ ᑖᓐᓇ ᐃᓄᒃ ᑕᒪᒃᑯᐊᓗ ᖃᓂᒋᔮᓃᑉᐸᒃᑐᑦ, 

ᓄᓇᓕᖕᒥᐅᑦ ᑐᑭᓯᓇᑦᑎᐊᓚᐅᖅᐳᑦ  ᑕᒪᓐᓇ ᐊᑐᖅᑕᐅᕙᒃᑐᖅ ᓴᖅᑭᑎᑦᑎᓕᕈᓐᓇᕐᓂᖓᓂᒃ ᐃᓄᐃᑦ 

ᐃᓱᒪᒋᔭᖃᓕᕐᓗᑎᒃ ᑎᒍᔭᐅᓕᕐᓂᕐᒥᓂᒃ ᐱᕋᔭᒃᓯᒪᑎᑕᐅᓕᕐᓂᕐᒥᓂᒡᓗ, 

ᐃᑲᔪᖅᑕᐅᔭᖅᑐᙱᖔᖅᖢᑎᒃ. ᑕᒪᓐᓇ ᐊᑐᖅᑕᐅᓕᕈᓐᓇᖅᐳᖅ ᐊᒃᓱᕈᖅᑎᑦᑎᔪᓐᓇᕐᓂᖓᓂᒃ 

ᐃᓚᓯᓪᓗᓂᓗ ᐃᓱᒪᒃᑯ ᖃᓄᐃᙱᑦᑐᓐᓇᕐᓂᕐᒧᑦ ᐊᒃᑐᐊᓂᓕᖕᓄᑦ ᐃᓱᒪᒋᔭᐅᕙᒃᑐᓄᑦ.   

‘ᐃᓱᒪᕗᖓᓕ ᑕᒫᓂ ᐅᑭᐅᖅᑕᖅᑐᒥ ᐊᕕᒃᓯᒪᓂᕐᒥ ᐱᑕᖃᖅᑎᓪᓗᒍ 

ᐅᖃᐅᓯᐅᓯᒪᓪᓚᕆᒃᑐᒥᒃ ᐃᒻᒥᓃᖅᑐᖃᖅᐸᖕᓂᖓᓄ ᐊᒃᓱᕈᕐᓇᓪᓚᕆᓕᖅᑐᒥᒃ ᐃᓄᖕᓂᒃ 

ᐸᓖᓯᒃᑯᑦ ᑎᒍᔭᐅᓯᒪᕝᕕᖏᓐᓃᑎᑦᑎᖃᑦᑕᕆᐊᖃᕐᓂᕗᑦ ᐱᐅᙱᑦᑐᓪᓚᕆᐅᕗᖅ”. − 

ᖃᒪᓂ’ᑐᐊᖅ 

 “ᑕᐃᒪᐃᓐᓂᖓᓄᓪᓗ ᓄᓇᕗᒻᒥ, ᓇᓂᓕ ᑕᐃᒪ ᑕᒪᒃᑯᐊ ᐃᓱᒪᒃᑯᑦ 

ᖃᓄᐃᙱᑦᑐᓐᓇᕐᓂᕐᒧᑦ ᐱᓕᕆᕝᕕᐅᔭᕆᐊᓖᑦ ᓇᓃᑎᑕᐅᖃᑦᑕᕈᓐᓇᖅᐸᑦ? 

ᐊᑲᐅᙱᓕᐅᕈᑎᒋᔭᐅᕙᒃᑐᖅ ᐅᓪᓘᖕᓄᒃ ᒪᕐᕉᖕᓄᒃ  ᑎᒍᓯᓯᒪᓂᐊᕐᓗᓂ ᒪᕐᕈᐃᓐᓇᑯᓘᖕᓂᒃ 

ᑎᒍᔭᐅᓯᒪᕝᕕᖁᑎᖃᕋᑦᑕ. ᐃᒪᓐᓇᐅᒐᔪᖕᓂᖅᓴᐅᕗᖅ, ᑖᒃᑯᐊᒃ ᑎᒍᔭᐅᓯᒪᕝᕖᒃ 

ᐊᑐᖅᑕᐅᕙᒃᐳᒃ ᐋᖓᔮᖅᑐᓄᑦ; ᐃᓄᖕᓄᑦ ᒪᒥᓴᕆᐊᓕᖕᓄᑦ ᐊᑐᓕᖅᐸᒃᑐᓄᓪᓗ 

ᐋᖓᔮᓕᕈᑕᐅᔪᓐᓇᖅᑐᓂᒃ. ᐱᓯᒪᕕᑖ ᓈᒻᒪᒃᑐᓂᒃ ᐃᓄᖕᓂᒃ ᑎᒍᓯᓯᒪᖃᑦᑕᕐᓂᐊᖅᑐᓂᒃ 

ᑖᒃᑯᓂᖓ ᐃᓄᖕᓂᒃ ᑕᒪᒃᑯᓇᓂ ᑎᒍᔭᐅᓯᒪᕝᕕᖕᓃ? ᐃᓄᐃᑦ ᓇᐅᑦᑎᖅᓱᖅᓯᖃᑦᑕᖅᑐᑦ 

ᑕᒪᒃᑯᓂᖓ ᑎᒍᔭᐅᓯᒪᕝᕕᖕᓂᑦ  ᑕᖃᓯᒪᓪᓚᕆᓕᖅᑐᒃᓴᐅᕗᑦ. ᑕᐃᒪᐃᓐᓂᖓᓄᓪᓗ ᑕᒪᓐᓇ 

ᐃᓚᓯᒃᑲᓐᓂᖅᐳᖅ ᐊᑕᖏᒃᑲᓐᓂᖅᑐᒥᒃ ᐊᒃᓱᕈᕐᓇᓪᓚᕆᒃᑐᒥᒃ ᐊᑐᕐᓂᕆᔭᐅᔪᒥᒃ 

ᐃᓚᓯᒃᑲᓐᓂᖅᖢᓂᓗ; ᑕᒪᓐᓇ ᒪᒥᓴᕐᓂᕐᒥᒃ ᐊᑭᕋᖅᑐᖅᐳᖅ. ᑕᐃᒪᓕ ᐊᐱᖅᑯᑎᒃᓴᖅ 

ᐊᐱᕆᓚᐅᙱᓐᓂᑦᑎᓐᓂ ᖃᓄᖅ ᐊᑯᓂᐅᑎᒋᔪᖅ ᐱᓯᒪᔪᓐᓇᕐᒪᖔᑦᑕ  ᐃᓄᖕᒥᒃ 

ᐅᓇᐅᕗᖅ, ᐃᓂᒃᓴᖃᕋᓗᐊᖅᐱᑖ ᑕᒪᒃᑯᓂᖓ ᑎᒍᓯᓯᒪᓂᐊᕐᓗᑕ? ᖃᓄᐃᒻᒪᑦ ᑕᒪᒃᑯᐊ 

ᑎᒍᔭᐅᓯᒪᕝᕕᖕᒧᐊᖃᑦᑕᖅᐸᕗᑦ  − ᐃᒪᐃᓐᓂᖓᓄᑦ, ᐱᖃᙱᓐᓇᑦᑕᓘᓐᓃᑦ ᐃᓱᒪᒃᑯᑦ 

ᖃᓄᐃᙱᑦᑎᐊᖅᑎᑦᑎᔪᓐᓇᕐᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᓂᒃ. ᓇᓗᓇᙱᑦᑎᐊᖅᐳᖅ 

ᑕᒪᓐᓇ MHA−ᒋᔭᐅᔪᖅ ᑲᔪᓯᓂᖃᕈᓐᓇᙱᓚᖅ ᓄᓇᕗᒻᒥ. ᑕᒪᓐᓇ ᑲᔪᓯᓂᖃᑦᑎᐊᕐᓂᖅᐸᑦ, 

ᖃᓄᐃᒻᒪᑦ  ᐃᒻᒥᓃᖅᑐᖃᖅᐸᖕᓂᖓ ᖁᑦᑎᒃᑐᒦᓗᐊᖅᐸ? ᑕᐃᒪᓕ ᐱᑕᖃᙱᓈᕆᓯᒪᔭᕗᑦ  

ᐅᓇᐅᕗᖅ, ᖃᓄᐃᒻᒪᑦ ᑕᒪᓐᓇ ᑕᐃᒪᐃᓕᐅᕈᑕᐅᕙ?” − ᖃᒪᓂ’ᑐᐊᖅ  

 

ᓄᓇᓕᖕᒥᐅᑦ ᐅᖃᐅᓯᖃᓚᐅᖅᐳᑦ ᐱᔭᕆᐊᖃᕐᓂᕐᒥᒃ ᓇᓗᙱᑦᑎᐊᕈᒪᓂᕐᒧᑦ ᑖᓐᓇ ᓄᑖᖅ ᐃᓱᒪᒃᑯᑦ 

ᖃᓄᐃᙱᑦᑐᓐᓇᕐᓂᕐᒧᑦ ᐱᖁᔭᖅ  ᐋᖅᑭᒃᓱᖅᑕᐅᓚᐅᖅᐳᖅ ᒥᑭᓛᒃᑰᖅᑎᑦᑎᔪᒪᓪᓗᓂ 

ᖃᓄᑐᐃᓐᓇᖅ ᐊᒃᓱᕈᕐᓇᖅᓯᓐᓇᖅᑐᓂᒃ ᓴᖅᑭᑎᑕᐅᔪᓂᒃ ᐱᓕᕆᕝᕕᐅᖔᖅᑐᖃᓕᖅᑎᓪᓗᒍ.   

ᑐᓴᖅᑕᐅᔪᒃᓴᓂᒃ ᑐᓴᐅᒪᑎᑦᑎᕙᖕᓂᖅ ᐃᓚᒋᔭᐅᔪᓪᓗ ᐃᓚᐅᕙᖕᓂᖏᓐᓄᑦ 



ᒫᓐᓇᒃᑯ, ᑖᓐᓇ ᐃᓱᒪᒃᑯᑦ ᖃᓄᐃᙱᑦᑐᓐᓇᕐᓂᕐᒧᑦ ᐱᖁᔭᖅ  ᐱᕕᒃᓴᖃᖅᑎᑦᑎᙱᓚᖅ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑲᒪᒋᔭᖃᖅᐸᖕᓂᕐᒧᑦ ᐱᓕᕆᔨᓪᓚᕆᖕᓂᒃ ᑐᓴᖅᑕᐅᔪᒃᓴᓂᒃ 

ᓴᖅᑭᑎᑦᑎᔪᓐᓇᙱᖦᖢᑎᒃ ᑖᔅᓱᒪ ᐃᓗᐊᖅᓴᖅᑕᐅᔫᑉ ᒥᒃᓵᓄᑦ ᐃᓚᒋᔭᐅᔪᓄᑦ, ᑖᓐᓇ 

ᐃᓗᐊᖅᓴᖅᑕᐅᔭᖅᑐᖅᓯᒪᔪᖅ ᑐᓴᖅᑕᐅᔪᒃᓴᖁᑎᒥᓂᒃ ᑐᓴᖅᑎᑦᑎᖁᔨᙱᑉᐸᑦ. ᓄᓇᓕᖕᒥᐅᑦ 

ᑕᒪᑐᒧᖓ ᐊᒃᓱᕈᓐᓇᖅᑐᒧᑦ ᐃᓱᒪᒋᔭᒃᓴᒧᑦ ᐅᖃᐅᓯᒃᓴᖃᕐᔪᐊᖅᑐᒻᒪᕆᐅᓚᐅᖅᐳᑦ.  

ᐱᓗᐊᙳᐊᖅᖢᓂ, ᐊᒥᓱᑦ ᐃᒃᐱᒋᔭᖃᓚᐅᖅᐳᑦ ᑕᒪᓐᓇ ᐊᑭᕋᖅᑐᕋᓱᒋᓪᓗᒍ ᐃᓄᐃᑦ 

ᐱᓐᓇᕆᔭᖏᓐᓄᑦ ᐊᒻᒪᓗ ᐃᓚᐅᑎᑦᑎᓂᖅ ᐃᓚᒋᔭᐅᔪᓂᒃ ᐱᒻᒪᕆᐊᓘᓇᓱᒋᔭᐅᓚᐅᖅᐳᖅ 

ᐃᓚᒋᔭᐅᒍᓂ ᒪᒥᑉᐸᓪᓕᐊᓂᕐᒧᑦ ᐃᓱᒪᒃᑯᓪᓗ ᖃᓄᐃᙱᑦᑎᐊᕈᓐᓇᕐᓂᕐᒧᑦ.  

“...ᑕᒪᓐᓇ ᖃᓪᓗᓈᑦ ᐃᓕᖅᑯᓯᕆᕙᔾᔪᒃ [ᓴᖅᑭᑎᑦᑎᖃᑦᑕᕈᒪᙱᖦᖢᑎᒃ 

ᑭᓇᑐᐃᓐᓇᖅᓯᐅᑕᐅᙱᑦᑐᓂᒃ ᑐᓴᖅᑕᐅᔪᒃᓴᓂᒃ]. ᐃᓅᓪᓗᑕ, ᐃᓐᓇᐃᑦ 

ᖃᐅᔨᔪᒪᐃᓐᓇᐅᔭᖅᐸᒃᐳᑦ ᖃᓄᐃᓕᐅᖅᑐᖃᕐᒪᖔᑦ. ᑕᐃᒪᐃᓐᓂᖓᓄᑦ , 

ᖃᐅᔨᔪᒪᓇᔭᖅᐳᖓ ᑐᓂᔭᐅᓗᖓᓗ ᑐᓴᖅᑎᑕᐅᓗᖓᓗ ᑖᒃᑯᐊ 

ᐱᐅᓯᒋᐊᖅᓯᒪᓕᕐᒪᖔᑕ ᓱᓕᓘᓐᓃᑦ ᐊᔾᔨᒋᑦᑕᐃᓐᓇᖅᐸᖏᑦ, ᖃᐅᔨᒪᙱᒃᑲᓗᐊᖅᖢᑎᒃ 

ᑭᓱᒥᒃ ᑐᐊᕕᕐᓇᖅᑐᖁᑎᖃᓕᕐᒪᖔᕐᒥᓂᒃ. ᑖᒃᑯᐊ ᑲᒪᒋᔭᐅᔭᕆᐊᖃᖅᐳᑦ. ᑕᒪᓐᓇ 

ᑐᕌᖓᑎᑕᐅᑦᑎᐊᒃᑲᓐᓂᖅᐳᖅ ᐃᓄᐃᑦ ᐃᓕᖅᑯᓯᕆᕙᒃᑕᖏᑎᒍᑦ”. − ᑭᒻᒥᕈᑦ 

 “ᖃᐅᔨᒪᕗᖓ ᑕᒪᑐᒪᓂ ᐋᓐᓂᐊᖃᕐᓇᙱᑦᑐᓕᕆᓂᕐᒥ, ᐱᓕᕆᔨᓪᓚᕆᖕᓄᑦ 

[ᐅᐊᓕᓂᕐᒥᐅᓄᑦ] ᑲᒪᒋᔭᐅᓂᖅ ᐅᖃᐅᓯᐅᔭᕆᐊᖃᙱᓪᓚᕆᒃᐸᖕᓂᖓᓂᒃ. ᑭᓯᐊᓂ 

ᑕᒪᓐᓇ ᐱᔾᔪᑎᒋᓪᓗᒍ,  ᓴᖅᑭᑕᐅᔭᕆᐊᖃᙱᑦᑐᓕᕆᓂᖅ ᐃᓕᖅᑯᓯᕆᙱᓐᓇᑦᑎᒍᑦ  

ᐊᒻᒪ ᐃᓚᒌᑦ, ᐃᓐᓇᐅᒐᓗᐊᑦ, ᐃᒃᐱᒍᓱᖅᑰᔨᕗᖓ ᐊᓈᓇᒐ ᐅᕝᕙᓘᓐᓃᑦ ᐊᓂᒐ 

ᖃᐅᔨᒪᓪᓗᐊᖅᑐᑦ ᐊᒃᓱᕈᕐᓇᖅᑐᒦᓐᓂᓐᓂᒃ. ᑕᐃᒪᐃᒻᒪᑦ, 

ᓴᖅᑭᑕᐅᔭᕆᐊᖃᙱᑦᑐᓕᕆᓂᖅ ᐱᑕᖃᓪᓗᐊᙱᑦᑐᖅ. ᓲᖃᐃᒻᒪ ᐃᓚᒋᔭᐅᔪᖅ 

ᐋᓐᓂᐊᕐᒪᑦ ᐊᒻᒪ ᖃᐅᔨᒪᔭᐅᙱᖦᖢᓂ.”− ᑲᖏᖅᑐᒑᐱᒃ  

“ᑕᐅᑐᙳᐊᕆᐊᕆᑦ ᐃᓱᒪᓕᕆᔨᒥᑦ ᐃᕐᓂᕋ ᐱᔭᐅᒍᓂ ᐊᐅᓪᓚᖅᑎᑕᐅᓗᓂᓗ ᓄᒫᑦᑕᒐᔭᕋᒪ 

ᐊᒻᒪ ᐃᒻᒥᓄᑦ ᑐᓴᒐᒃᓴᓂᒃ ᐱᓯᒪᒍᓂ ᐅᕙᓐᓄᓪᓗ ᐅᖃᙱᓪᓗᓂ ᖃᓄᐃᓕᐅᓕᕐᒪᖔᑦ. 

ᑭᓯᐊᓂᑦᑕᐅᖅ, ᑐᓴᐅᒪᑎᓐᓇᔭᕈᓂᖓ ᖃᓄᐃᓕᐅᖅᐸᓪᓕᐊᓂᖓᓂᒃ ᐃᑲᔪᖅᓱᕋᔭᖅᑕᕋ ᐊᒻᒪ 

ᑐᓴᐅᒪᔾᔪᑎᒃᓴᓂᒃ ᐊᑐᐃᓐᓇᐅᑎᑦᑎᕕᒋᓗᒍ ᖃᓄᖅ ᐃᓕᖅᑯᓯᖅᓱᖅᑎᒋᓕᕐᒪᖔᑦ. ᐃᓅᓪᓗᑕ, 

ᐱᓕᕆᖃᑎᒌᒃᐸᒃᑲᑦᑕ ᑕᐃᒪᓐᓇ. ᐃᓅᓯᖅ ᐊᔾᔨᒋᙱᑕᒻᒪᕆᒋᖕᒪᐅᒃ ᓄᓇᓕᐸᐅᔭᓂᑦ. 

ᓇᓗᓇᐃᖅᓯᖃᑦᑕᕆᐊᖃᖅᐳᒍᑦ ᑐᓴᖅᑎᑕᐅᓂᑦᑎᓐᓂᒃ ᐃᑲᔪᕈᓐᓇᕐᓂᐊᕋᑦᑕ ᐋᖅᑭᒃᓯᔭᕆᐊᒃᓴᖅ 

ᐊᑲᐅᙱᓕᐅᕈᑕᐅᔪᓂᒃ. ᒪᓕᒐᐅᔭᕆᐊᖃᖅᑑᒐᓗᐊᖅ ᓄᓇᕗᒻᒥ.”− ᑲᖏᖅᑐᒑᐱᒃ  

 

ᐅᓄᙱᓐᓂᖅᓴᐃᑦ ᐃᓚᐅᔪᑦ ᓇᓗᓇᐃᖅᓯᓚᐅᖅᑐᑦ ᓈᒻᒪᒐᔭᙱᓐᓂᖓᓂᒃ ᑐᓴᖅᑕᐅᑎᑦᑎᓂᕐᒥᒃ 

ᐃᒻᒥᒨᖓᔪᓂᑦ ᑐᓴᒐᒃᓴᓂᒃ ᐃᑲᔪᖅᑕᐅᔭᕆᐊᖃᖅᑐᓄᑦ ᐃᓚᖏᓐᓄᑦ ᓇᐅᒃᑯᓕᒫᑦᑎᐊᖅ.  



“ᐊᑦᑕᕐᓇᙱᑦᑕᕆᐊᓕᒃ.  ᐃᓚᒌᓕᒫᖑᙱᑦᑐᑦ ᐊᑦᑕᕐᓇᖅᑐᒦᙱᑦᑐᓐᓇᖅᑐᑦ. ᐃᒻᒪᖄ 

ᖃᑕᙳᑎᒌᑦ ᑲᑎᒪᓗᑎᒃ ᐋᖅᑭᒃᓯᓂᕐᒧᑦ ᑭᓇᐅᓇᔭᕐᒪᖔᑦ ᐃᖢᐊᖅᓴᐃᔩᑦ ᐃᑲᔪᖅᑎᖏᓐᓂᒃ 

ᖃᐅᔨᒋᐊᕐᕕᐅᖃᑦᑕᕈᓐᓇᕐᓂᐊᕐᒪᖔᑦ.” − ᐃᖃᓗᐃᑦ  

 

“ᐅᒃᐱᕈᓱᒃᐳᖓ ᐃᓗᐊᖅᓴᖅᑕᐅᔫᑉ ᐱᔪᒪᔭᖓ ᖃᐅᔨᕝᕕᐅᔪᒪᙱᖦᖢᓂ, 

ᓴᖅᑭᑕᐅᔭᕆᐊᖃᙱᑦᑐᓕᕆᓂᖅ ᐃᒃᐱᒋᔭᐅᑦᑎᐊᕆᐊᓕᒃ.”− ᓄᓇᕗᑦ ᓯᕗᓂᒃᓴᕗᑦ 

“ᐅᖃᓕᒫᖅᖢᒍ 27-ᓂᒃ ᐅᑭᐅᖃᖅᖢᖓ...ᐊᖓᔪᖅᑳᕐᒪ ᐃᓱᒪᒋᓪᓗᐊᙱᑕᖓ. 

ᖃᐅᔨᒪᑦᑎᐊᕆᐊᖃᖅᐳᒍᑦ ᖃᓄᖅ ᐃᓚᖏᑦ ᐊᖓᔪᖅᑳᑦ ᐱᕈᖅᓴᐃᕙᙱᒻᒪᖔᑦ 

ᓇᖕᒥᓂᖅᓱᕈᓐᓇᕐᓗᑎᒃ ᐃᓐᓇᐅᓕᖅᑎᓪᓗᒋᑦ. ᐊᑭᕋᖅᑐᓕᕈᓐᓇᕐᒪᑕ ᐃᑲᔪᖅᑎᖏᓐᓄᑦ 

ᐃᑲᔪᖅᓱᖅᑎᖏᓐᓄᓪᓗ. ᐃᓐᓇᕐᓄᑦ, ᑕᑯᒋᐊᕆᐊᖃᕋᑦᑎᒍᑦ ᐃᓅᓪᓗᑎᑦ ᑲᒪᒋᔭᒃᓴᖃᕋᕕᑦ 

ᐃᓕᖕᓂᑦ. ᒪᒃᑯᒃᑐᓄᑦ 18 ᑐᖔᓂᑦ ᐅᑭᐅᖃᖅᑐᓄᑦ, ᐊᖓᔪᖅᑳᖏᑦ ᑐᓴᐅᒪᓪᓗᐊᖅᑐᑦ. 

ᑭᓯᐊᓂᓕ ᐱᕈᐃᔭᕆᐊᖃᕋᑦᑕ ᐃᓄᖕᓂᒃ ᖃᐅᔨᒪᓕᕐᓂᐊᕐᒪᑕ ᑲᒪᒋᔭᒃᓴᖃᕐᓂᖏᓐᓂᒃ 

ᐃᒻᒥᓄᑦ ᐃᓱᒪᒃᑯᑦ ᖃᓄᐃᖏᑦᑎᐊᕐᓂᕐᒥᒃ.” − ᐃᖃᓗᒃᑑᑦᑎᐊᖅ 

“ᐱᒻᒪᕆᐅᒻᒪᕆᓕᖅᐸᑦ ᑭᓯᐊᓂ ᖃᑕᙳᑎᒋᔭᐅᔪᖅ ᐅᖃᐅᔾᔭᐅᔪᓐᓇᕋᔭᖅᑐᖅ. 

ᐱᔪᓐᓇᐅᑎᖃᕈᓐᓇᕐᓂᖏᓐᓄᑦ ᓴᖅᑭᑕᐅᔭᕆᐊᖃᙱᑦᑐᓕᕆᓂᖅ 

ᐊᓯᔾᔨᖅᐸᓪᓕᐊᙱᑉᐸᑕ ᐊᒻᒪ ᐃᒻᒥᓂᒃ ᐃᓱᒪᓕᐅᕆᔪᓐᓇᖅᓯᒃᐸᑕ. ᑭᓇᑐᐃᓐᓇᖅ 

ᐃᒻᒥᓃᕈᒪᔭᑉᐸᑦ, ᐋᓐᓂᐊᕕᓕᐊᖅᐸᑦ, ᐊᓯᐅᔨᔭᐅᒃᐸᑦ, ᖃᑕᙳᑎᒋᔭᐅᔪᑦ 

ᑐᓴᖅᑎᑕᐅᔭᕆᐊᓖᑦ.” − ᐃᖃᓗᒃᑑᑦᑎᐊᖅ 

ᐃᓐᓇᕐᓂᒃ ᐃᓚᐅᑎᑦᑎᓂᖅ 

ᒫᓐᓇᐅᔪᖅ ᐃᓱᒪᓕᕆᓂᕐᒧᑦ ᐱᖁᔭᖅ ᐃᑲᔪᖅᐸᒃᐳᖅ ᓘᒃᑖᓂᒃ ᐱᓕᕆᖃᑎᖃᕐᓂᕐᒥᒃ ᐃᓐᓇᕐᓂᒃ 

ᐋᖅᑭᒋᐊᖅᓯᓂᕐᒧᑦ ᐃᑲᔪᖅᑕᐅᔭᕆᐊᓕᒃ ᐃᓄᒃ ᐃᓱᒪᒃᑯᑦ ᐋᓐᓂᐊᕈᑎᖃᕐᒪᖔᑦ ᐋᒃᑲᓘᓐᓃᑦ.  

ᒫᓐᓇᒥ ᐱᒋᐊᖅᖢᒍ, ᐃᖢᐊᖅᓴᐃᔩᑦ ᑕᒪᑐᒥᖓ ᐱᔪᓐᓇᐅᑎᖃᕈᓐᓃᖅᑐᑦ. ᑕᒪᓐᓇ ᐱᔪᓐᓇᐅᑎ 

ᐱᖁᔭᕐᒥ ᐊᑐᖅᑕᐅᓚᐅᖅᓯᒪᑲᓴᙱᑦᑐᖅ, ᐅᓄᕐᓂᖅᓴᓂᑦ ᓲᖃᐃᒻᒪ ᐅᓄᕐᓂᖅᓴᐃᑦ ᓄᓇᓖᑦ 

ᓘᒃᑖᖃᙱᓐᓂᖏᓐᓄᑦ ᐊᒻᒪ ᐃᑲᔪᖅᑕᐅᔭᕆᐊᓖᑦ ᓘᒃᑖᓂᑦ ᑕᑯᔭᐅᕙᙱᑦᑐᑦ 

ᐊᐅᓪᓚᖅᑎᑕᐅᔭᕌᖓᑕ ᑭᓯᐊᓂ ᓄᓇᕘᑉ ᓯᓚᑖᓄᑦ ᐊᔾᔨᒋᙱᑕᖓᓂᑦ ᒪᓕᒐᓂᒃ 

ᐊᑐᕆᐊᖃᓕᖅᐸᒃᖢᑎᒃ. 

ᑐᓴᕋᓱᖕᓂᖃᖅᑎᓪᓗᒋᑦ, ᐃᓚᐅᔪᑦ ᐊᐱᖅᓱᖅᑕᐅᓚᐅᖅᑐᑦ ᑭᓱᓂᒃ ᑲᒪᒋᔭᐅᓇᔭᖅᑐᓂᒃ 

ᑕᐅᑐᙳᐊᕐᒪᖔᑦ ᐃᓐᓇᕐᓄᑦ ᒪᓕᒡᓗᑎᒃ ᐋᖅᑭᒋᐊᖅᑕᐅᓯᒪᔪᓂᒃ ᐃᓱᒪᓕᕆᓂᕐᒧᑦ ᐱᖁᔭᕐᒥᒃ, 

ᐅᒃᐱᕈᓱᒃᑯᑎᒡᓗ ᐃᖢᐊᖅᓴᐃᔩᑦ ᓄᓇᓕᖕᓂ ᑐᓴᕋᓱᖕᓂᖃᕈᓐᓇᕐᒪᖔᑦ ᐃᓐᓇᕐᓂᒃ. 

ᑭᒃᑯᑐᐃᓐᓇᓄᑦ ᐊᖏᕈᑎᑕᖃᓚᐅᖅᑐᖅ ᐅᓄᕐᓂᖅᓴᑦ ᓄᓇᓕᖕᒥᐅᑦ ᐃᓱᒪᓕᕆᔨᓂᒃ 

ᑐᓴᕋᓱᖕᓂᖃᕈᓐᓇᖁᓪᓗᒋᑦ ᐃᓐᓇᕐᓂᒃ.  ᐊᒻᒪᓗ, ᐅᓄᖅᑐᑦ ᓄᓇᓕᖕᒥᐅᑦ ᖁᕕᐊᓱᒻᒪᕆᓚᐅᖅᑐᑦ 

ᓘᒃᑖᑦ ᐱᔪᓐᓇᕐᓂᖏᓐᓂᒃ ᑐᓴᕋᓱᒍᓐᓴᕐᓂᕐᒧᑦ ᐃᓐᓇᕐᓂᒃ ᓱᓕ ᒫᓐᓇ ᐊᑐᖅᑐᖅ ᒫᓐᓇᐅᔪᖅ 



ᐱᖁᔭᕐᒥᒃ ᐊᒻᒪ ᐊᑐᖅᑕᐅᙱᓐᓂᖏᓐᓂᒃ, ᐃᓚᖏᓐᓂᒡᓘᓐᓃᑦ ᓘᒃᑖᑦ ᐊᑐᐃᓐᓇᐅᒐᓗᐊᖅᑎᓪᓗᒋᑦ 

(ᓲᕐᓗ, ᐃᖃᓗᐃᑦ).  

 “ᐃᓱᒪᓕᕆᔨᓕᒫᑦ ᖃᓪᓗᓈᖑᖕᒪᑕ ᐃᓐᓇᖃᙱᖦᖢᑎᒃ / ᓄᓇᓕᖕᒥᐅᑕᒥᑦ 

ᐃᓄᓕᕆᔨᖃᙱᖦᖢᑎᒃ” ᐊᒻᒪ “ᐃᑲᔪᖅᑕᐅᔭᕆᐊᓖᑦ ᒪᒃᐲᖓᑲᐅᑎᒋᕙᙱᓐᓂᖏᓐᓄᑦ 

ᐃᖢᐊᖅᓴᐃᔨᓄᑦ ᑭᓯᐊᓂ ᖃᐅᔨᒪᒍᑎᒃ ᐃᑲᔪᕆᐊᖅᓯᒪᔪᒥᒃ ᐅᕝᕙᓘᓐᓃᑦ ᐃᓐᓇᕐᒥᒃ, 

ᐃᓄᓕᕆᔨᔪᓐᓇᖅᑐᑦ ᐊᒻᒪ ᐊᑲᐅᙱᑦᑐᒦᑦᑐᓐᓃᖅᐹᓪᓕᕐᓗᑎᒃ; ᐅᖃᐅᓯᕆᔭᖓᓂᐅᓇᔭᖅᑐᖅ 

ᐊᒻᒪ ᐃᓕᖅᑯᓯᖓᓂᒃ”- ᒥᑦᑎᒪᑕᓕᒃ 

ᐊᑕᐅᓯᖅ ᖃᓄᐃᓕᐅᖁᔨᓇᔭᕐᓂᐅᔪᖅ ᐋᖅᑭᒃᑕᐅᓚᐅᖅᑐᖅ ᐃᓐᓇᐃᑦ ᐊᐱᖅᓱᖅᑕᐅᕙᒡᓗᑎᒃ 

ᐸᓖᓯᒃᑯᓐᓂᑦ ᐅᐸᒍᑎᔪᒪᒍᑎᒃ ᐃᑲᔪᖅᑕᐅᔭᕆᐊᓕᖕᓄᑦ ᑎᒍᔭᐅᓯᒪᔪᓄᑦ 

ᐊᑦᑕᕐᓇᖅᑐᒦᖁᔭᐅᖏᓐᓂᖏᓐᓄᑦ, ᐊᒻᒪ ᐃᑲᔪᕈᒪᒧᑦ ᒥᒃᖠᒋᐊᖅᑎᑦᑎᕚᓪᓕᕐᓂᕐᒧᑦ 

ᖁᐊᖅᓵᕐᓇᖅᑐᓄᑦ ᐱᓕᕆᖃᑦᑕᕐᓂᕆᔭᐅᔪᖅ. 

“ᐄ ᐃᓐᓇᐅᔪᖅ ᓇᓕᐊᓂᑐᐃᓐᓇᐅᔪᓐᓇᖅᑐᖅ ᑎᒍᔭᐅᓯᒪᔫᑉ ᐃᓂᒋᔭᖓᓂ, 

ᑎᒍᔭᐅᓯᒪᔪᒦᙱᓪᓗᓂᓗ ᐃᑲᔪᖅᑕᐅᔭᕆᐊᓕᐅᑉ ᐊᒻᒪ ᐊᑦᑕᕐᓇᖅᑐᒦᖏᓪᓗᓂ.”− 

ᖁᕐᓗᖅᑐᖅ 

ᐅᖃᐅᓯᕆᔭᐅᓪᓗᐊᑕᓚᐅᖅᑐᑦ ᑲᒪᒋᔭᖃᓚᐅᖅᑐᑦ ᑐᑭᖓᓂᒃ ᐊᑐᖅᑕᐅᕙᒃᑐᒥᒃ ‘ᐃᓐᓇᖅ’, ᖃᖓ 

ᐅᕝᕙᓘᓐᓃᑦ ᐃᓐᓇᐅᔪᖅ ᐱᐅᓂᖅᐹᖑᖕᒪᖔᑦ ᑐᓴᕋᓱᖕᓂᖃᕈᓐᓇᕐᒪᖔᑦ, ᐊᒻᒪ ᑭᓇᒧᑦ ᐃᓐᓇᐅᑉ 

ᐊᓯᐊᓄᑦ, ᑐᓴᐅᒪᑎᑕᐅᔪᓐᓇᕐᒪᖔᑦ.  

“ᖃᔅᓯᐊᕐᔪᖕᓂ ᐱᔾᔪᑎᒃᓴᖃᖅᑐᖓ. ᐊᐱᖅᑯᑎᐅᔪᖅ ᐱᕈᐃᕝᕙᓪᓕᐊᖕᒪᑦ ᐊᐱᖅᑯᑎᒃᓴᓂᑦ 

ᐅᕙᓐᓄᑦ. ᐊᓯᔾᔨᑲᑕᐃᓐᓇᐅᔭᕐᓂᖏᓐᓄᑦ ᐃᖢᐊᖅᓴᐃᔩᑦ ᖃᓄᕐᓕ ᖃᐅᔨᒪᓂᐊᕐᒪᑕ 

ᐃᓐᓇᕐᓂᑦ? ᐊᐱᖅᑯᑎᐅᑉ ᐃᓚᖓ: ᑭᓇ ᐃᓐᓇᐅᕙ? ᑭᓇᑐᐃᓐᓇᖅ ᐃᒃᐱᒍᓱᖕᓂᖃᕐᕕᒋᔭᕗᑦ 

ᐅᕝᕙᓘᓐᓃᑦ ᓂᕆᐅᒋᔭᐅᔪᑦ ᐃᒃᐱᒍᓱᖕᓂᖃᕐᓂᕐᒧᑦ? ᐃᓐᓇᐅᔪᖅ ᐊᓂᒍᐃᓯᒪᕚ 

ᑳᒡᔪᐊᕐᓇᕐᓂᕐᒥᒃ ᐊᒻᒪ ᐃᓕᓐᓂᐊᕆᐊᕐᕕᐅᕙᓚᐅᖅᑐᒥᑦ? ᐃᓐᓇᐅᔪᖅ ᒪᒥᓯᒪᕚ? 

ᑲᑉᐱᐊᓇᒻᒪᕆᒃᑐᖅ ᐅᕙᓐᓄᑦ ᓲᖃᐃᒻᒪ, ᐃᓐᓇᐅᔪᖅ ᒪᒥᓯᒪᕚ 

ᐅᖃᐅᔾᔪᖅᓱᐃᒋᐊᓚᐅᙱᓐᓂᖓᓂ ᑭᓇᑐᐃᓐᓇᒧᑦ ᐃᑲᔪᖅᑕᐅᔭᕆᐊᖃᖅᑐᒧᑦ ᐃᓱᒪᓕᕆᔨᒧᑦ 

ᐃᓄᓕᕆᔪᓐᓇᕐᒪᖔᑦ?”.− ᖃᒪᓂ'ᑐᐊᖅ  

 

“ᐅᖃᓵᖅᑕᐃᑦ ᐃᓱᒪᒋᔭᕋ ᐱᒻᒪᕆᐅᓂᖓᓂᒃ ᖃᐅᔨᒪᔭᕆᐊᖃᕐᓂᑦᑎᓐᓄᑦ. 

ᐋᖅᑭᒃᐸᓪᓕᐊᓂᕐᒧᑦ ᐱᔾᔪᓯᖃᒡᒍᒐᓗᐊᖅᑐᒍᑦ, ᑭᓯᐊᓂ ᑭᓇᑐᐃᓐᓇᖅ ᐊᒃᓱᕈᕐᓇᖅᑐᒦᑎᓪᓗᒍ, 

ᖃᓄᖅ ᐃᑲᔪᒃᑲᓐᓂᕈᓐᓇᙱᓐᓇᑦᑎᒍ. ᐅᖃᓪᓚᖃᑦᑕᖁᕙᕗᑦ ᐋᖅᑭᒃᐸᓪᓕᐊᕌᓂᒃᑳᖓᑕ. ᑭᓇ 

ᐃᓱᒪᒋᕕᓯᐅᒃ ᐅᐸᒃᑕᐅᖃᑦᑕᕆᐊᒃᓴᖅ ᐊᑲᐅᙱᓕᐅᕈᑎᖃᓕᕌᖓᕕᑦ? ᐊᒻᒪᐃᓛᒃ, 

ᓂᕈᐊᕈᓐᓇᖅᑐᑎᑦ ᑭᓇᑐᐃᓐᓇᒥᒃ ᐅᒃᐱᕆᔭᕐᓂᒃ ᐊᒻᒪ ᐅᖃᓪᓚᖃᑎᒋᔪᓐᓇᖅᑕᕐᓂᒃ. 

ᑕᐃᒪᐃᒻᒪᑦ ᖃᓄᐃᒻᒪᑦ ᐃᓐᓇᐅᔪᖅ ᐱᒻᒪᕆᐅᖕᒪᖔᑦ ᐅᖃᐅᓯᖃᕐᓂᐊᕈᑦᑕ 

ᐃᓕᖅᑯᓯᕆᔭᑦᑎᓐᓂᒃ. ᐃᓐᓇᐃᑦ ᖃᐅᔨᒪᓂᖅᓴᐅᖕᒪᑕ ᐃᓕᖅᑯᓯᕐᒥᒃ ᐊᒻᒪ ᖃᓄᖅ 



ᐱᔭᕆᐊᖃᕐᒪᖔᑦ ᑕᐃᖕᓇ ᐃᓄᒃ. ᐱᓕᕆᔾᔪᑎᑕᖃᕈᓐᓇᖅᑐᖅ ᐱᓕᕆᕝᕕᒋᔭᐅᔪᒥᙶᖅᑐᒥᒃ 

ᐃᓕᖅᑯᓯᓕᕆᓂᕐᒧᑦ. ᓲᖃᐃᒻᒪ ᐊᑐᖅᑕᐅᔪᓐᓇᕐᒪᑦ ᐃᓄᒃ ᐃᓕᖅᑯᓯᖅᓱᕈᓐᓇᖅᑐᖅ 

ᓈᒻᒪᖅᑰᔨᙱᑦᑐᒥᐅᒐᓗᐊᖅ [ᓯᓚᑖᓂᙵᖅᑐᑎᑐᑦ] ᑭᓯᐊᓂ ᓈᒻᒪᒃᑑᓇᔭᖅᑐᖅ 

ᐃᓕᖅᑯᓯᖓᑕ ᐃᓗᐊᓂ...ᑕᐃᒪᐃᒻᒪᑦ ᐃᓕᖅᑯᓯᖃᖃᑎᒌᙱᑦᑑᒐᓗᐊᑦ ᑐᑭᓯᐊᖃᑦᑕᐅᑎᓂᖓ 

ᐱᒻᒪᕆᐅᔪᖅ.” ᖃᒪᓂᑦᑐᐊᖅ 

 

ᐃᓚᖏᑦ ᓄᓇᓕᖕᒥᐅᑦ ᓂᓪᓕᕈᑎᖃᓚᐅᖅᑐᑦ ᐃᓱᒫᓘᑎᒋᔭᖏᓐᓂᒃ ᓯᕗᕚᖑᖃᑎᒌᑦ 

ᐊᒃᑐᐊᖃᑦᑕᐅᑎᔪᓐᓃᕐᓂᖓᓂᒃ ᒪᒃᑯᒃᑐᑦ ᐃᓐᓇᐃᓪᓗ ᐊᑯᓐᓂᖓᓂᒃ.  

“ᐃᓐᓇᐃᑦ ᑕᑯᖃᑦᑕᖅᑕᕗᑦ ᐅᑭᐅᖃᓕᑦᑐᑦ 70-ᓂᒃ 80-ᓂᒡᓗ ᐊᒻᒪ 

ᐊᒃᑐᐊᙱᓐᓂᒻᒪᕆᖃᖅᖢᓂ ᐃᓐᓇᐃᑦ ᐊᒻᒪ ᑭᖑᓂᖓᓂ ᓯᕗᕚᖏᑦᑕ ᐊᑯᓐᓂᖓᓂ 

ᓲᖃᐃᒻᒪ ᑕᐃᒃᑯᐊ ᐃᓐᓇᐃᑦ ᐃᓅᓚᐅᕐᒪᑕ ᓄᓇᒥ ᐊᒻᒪ ᐊᑐᓚᐅᙱᖦᖢᑎᒃ ᐱᔾᔪᑕᐅᔪᓂᒃ 

ᒫᓐᓇᐅᓕᖅᑐᖅ ᓯᕗᕚᑦᑕ ᐊᑐᓚᐅᖅᑕᖏᓐᓂᒃ. ᑕᑯᓇᔭᓕᕋᒪᓕ 

ᐃᓕᓐᓂᐊᕆᖅᑎᑕᕙᓚᐅᖅᑎᓪᓗᒋᑦ, ᐃᓐᓇᐃᑦ ᑕᐃᑲᙵᑦ ᐃᓐᓇᕐᒥᑦ ᐊᓂᒍᐃᓚᐅᖅᑐᒥᒃ 

ᐊᒻᒪ ᒪᒥᓴᕐᓂᖃᓚᐅᖅᑐᒥᒃ ᐊᒻᒪ ᐱᓕᒻᒪᒃᓴᓪᓗᓂ, ᑕᐃᒪᓐᓇᓕ ᓇᓗᓇᐃᕋᔭᕋᒃᑯ 

ᐃᓐᓇᐅᓂᖓᓂᒃ ᐅᕝᕙᓘᓐᓃᑦ ᐃᒃᐱᒋᔭᐅᑦᑎᐊᖅᑐᖅ ᓄᓇᓕᖕᒥᐅᑕᐅᓂᖓᓂᒃ,” 

−ᑲᖏᖅᖠᓂᖅ  

 

“ᐊᐱᕆᓚᐅᕋᕕᑦ ᖃᓄᐃᙱᒻᒪᖔᑦ ᑐᓴᕋᓱᖕᓂᕐᒥᒃ ᐊᒻᒪ ᑐᓴᒐᒃᓴᓂᒃ ᐱᔪᓐᓇᕐᒪᖔᑦ 

ᐃᓐᓇᕐᓂᒃ, ᖃᓄᐃᑦᑐᖅ, ᑭᓯᐊᓂ ᐱᒻᒪᕆᐅᓂᖅᓴᐅᔪᖅ. ᐱᑕᖃᓪᓗᐊᕐᒥᔪᖅ ᐱᓕᕆᔨᓂᒃ 

ᐊᐅᓪᓚᕈᔾᔨᕙᒃᑐᓂᒃ ᑕᐃᒪᓐᓇᖔᖅ ᐃᓄᓕᕆᓂᖃᖅᐸᒡᓗᑎᒃ. ᐊᒻᒪ, ᐃᓄᐃᑦ 

ᐊᐅᓚᑦᑎᔨᐅᓪᓗᐊᖅᑐᑦ. ᐃᓚᖏᑦ ᐱᓗᐊᖅᑎᑦᑎᑦᑕᐃᓕᒪᔾᔪᑎᑦ ᐊᐅᓪᓛᖅᑎᑦᑎᓂᐅᔪᑦ 

ᑕᐃᒪᓐᓇᓗ ᐃᓄᐃᑦ ᐱᓕᕆᖃᑦᑕᖅᓯᒪᓂᑰᓪᓗᑎᒃ ᐱᔾᔪᑎᓂᒃ ᐊᕐᕌᒍᓄᑦ ᐅᓄᖅᑐᓄᑦ. 

ᐊᓯᔾᔨᖅᓯᔭᕆᐊᖃᕋᓗᐊᕋᑦᑕ ᐱᖁᔭᕐᒥᒃ ᐃᓄᐃᓪᓗ ᓂᐱᖏᑦ ᑐᓴᖅᑕᐅᓕᕐᔫᒥᓗᑎᒃ ᐊᒻᒪ 

ᖃᓄᐃᓕᐅᖁᔭᐅᓇᔭᖅᑐᖅ ᐊᑐᓕᖅᑎᑕᐅᓪᓗᐊᖅᑐᑦ ᐱᖁᔭᑎᒍᑦ. ᐃᒪᓐᓇᖔᖃᐃ, 

ᐅᖃᐱᓗᙱᑦᑐᖓ ᐃᓄᐃᑦ ᐋᓐᓂᐊᖅᑐᑦ ᐊᐅᓪᓚᖅᑎᑕᐅᖃᑦᑕᕐᓂᖏᓐᓄᑦ 

ᐋᓐᓂᐊᕕᐊᓗᖕᓄᑦ. ᐃᓚᖏᑦ ᐅᑎᓲᑦ ᖃᓄᐃᙱᑦᑎᐊᕐᓂᖅᓴᐅᓕᖅᖢᑎᒃ. ᐃᓅᓪᓗᑕ 

ᐃᓚᐅᑦᑎᐊᖃᑕᐅᖃᑦᑕᓪᓗᐊᕋᓗᐊᕋᑦᑕ ᐊᓯᔾᔩᔪᖃᓕᖅᑎᓪᓗᒍ ᐱᖁᔭᕐᒥᒃ. ᐱᕈᖅᓴᑎᓪᓗᑕᓕ, 

ᐃᓕᓐᓂᐊᖅᑎᑕᐅᕙᓚᐅᖅᑐᒍᓪᓕ ᐃᓕᓴᕆᔭᐅᓯᒪᙱᑦᑐᑎᒍᑦ ᑭᓯᐊᓂ ᐃᓕᑦᑎᓚᐅᖅᑐᒍᑦ 

ᐊᔪᙱᓐᓂᕆᔭᐅᕙᒃᑐᓂᒃ ᐃᓕᑕᐅᓯᒪᔪᓂᒃ ᐊᖓᔪᖅᑳᑦᑎᓐᓂᒃ. ᑭᓯᐊᓂᓕ ᒫᓐᓇᐅᓕᖅᑐᖅ 

ᑕᑯᖃᑦᑕᓕᕋᑦᑕ ᒪᒃᑯᒃᑐᓂᒃ ᑭᐱᙳᔪᓂᒃ ᐊᐅᓚᓂᖃᕈᒪᙱᑦᑐᓂᒃ ᑕᐃᒪᓐᓇᓗ 

ᓱᕋᐃᔪᓐᓇᖅᖢᓂ ᑭᓇᐅᓂᖏᓐᓂᒃ. ᐃᓕᖅᑯᓯᕐᒧᑦ ᐊᓯᔾᔨᖅᐸᓪᓕᐊᓂᖃᖅᑎᓪᓗᒋᑦ 

ᐊᑯᓂᐅᙱᑦᑐᒃᑯᑦ ᓲᖃᐃᒻᒪᓕ ᐊᒃᑐᖅᑕᐅᓂᖃᖦᖤᕋᑦᑕ ᐃᓱᒪᒃᑯᑦ ᐃᓅᓪᓗᑕ 

ᐃᓚᐅᖃᑕᐅᖃᑦᑕᓪᓗᐊᕋᓗᐊᕋᑦᑕ ᐃᓅᓪᓗᑕ ᐋᖅᑭᒃᓯᔪᓐᓇᓪᓗᐊᕋᑦᑕ ᐊᓯᔾᔨᕆᐊᖃᖅᑐᓂᒃ 

ᐱᖁᔭᕐᒥᒃ.” −ᑲᖏᖅᑐᒑᐱᒃ  



 

“...ᐊᒃᑐᐊᓂᖃᙱᒻᒪᕆᖕᓂᖓᓄᑦ.  ᐅᖃᐅᓯᖃᖅᑐᖃᖅᐹ ᐊᒃᑐᐊᓂᐊᙱᓐᓂᕆᔭᖓᓄᑦ, 

ᐊᒃᑐᐊᓕᒃᑲᓐᓂᕈᒪᒧᓪᓘᓐᓃᑦ ᑖᒃᑯᓇᓂ ᑭᖑᕚᖏᓐᓂᒃ? ᑕᒪᐃᓐᓂᒃ ᐱᒻᒪᕆᐅᔪᓂᒃ 

ᑐᓴᒐᒃᓴᖃᕐᒪᑕ ᐃᒻᒥᖕᓄᑦ.  ᐊᑕᐅᓯᖅ, ᑕᐃᒪᓐᓇᐃᓚᐅᕐᓂᖓᓄᑦ ᐊᒻᒪ ᐱᖃᑖ 

ᑕᐃᒪᐃᖃᑦᑕᓕᕐᓂᖓᓄᑦ ᒫᓐᓇ.” -ᐃᖃᓗᐃᑦ 

 

ᓄᓇᓕᖕᓂ ᑲᒪᒋᔭᐅᓂᕐᒧᑦ ᒪᓕᒐᐃᑦ  

ᒫᓐᓇᐅᔪᖅ, ᓄᓇᕗᒻᒥ ᐃᓱᒪᓕᕆᓂᕐᒧᑦ ᐱᖁᔭᖅ ᒪᓕᒐᖃᙱᑦᑐᖅ ᓄᓇᓕᖕᓂ ᑲᒪᒋᔭᐅᓂᕐᒧᑦ 

ᒪᓕᒐᓂᒃ.  ᓄᓇᓕᖕᓂ ᑲᒪᖏᔭᐅᓂᕐᒧᑦ ᒪᓕᒐᐃᑦ ᐊᑐᖅᑕᐅᔪᓐᓇᖅᑐᑦ ᐃᖢᐊᖅᓴᐃᔨᓄᑦ, 

ᐊᓯᖏᓐᓂᐅᔪᓐᓇᕆᓪᓗᓂ, ᐊᑲᐅᓂᖅᓴᒃᑰᖅᓵᓕᑎᑦᑎᓂᕐᒧᑦ ᐃᑲᔪᖅᑕᐅᔭᕆᐊᓖᑦ 

ᐱᐅᔪᓐᓃᖅᐸᓪᓕᐊᕙᖕᓂᖏᓐᓄᑦ ᐃᓱᒪᒃᑯᑦ ᐋᓐᓂᐊᕈᑎᖃᖅᑎᓪᓗᒋᑦ ᐃᑲᔪᖅᑕᐅᔭᕆᐊᓕᒃ 

ᑲᒪᒋᔭᐅᑎᓪᓗᒍ, ᐃᑲᔪᖅᑕᐅᔭᕆᐊᓕᒃ ᕿᓂᙱᒃᑲᓗᐊᖅᑎᓪᓗᒍ ᐅᕝᕙᓘᓐᓃᑦ 

ᐊᖏᕈᑎᒋᓯᒪᙱᒃᑲᓗᐊᖅᑎᓪᓗᓂᐅᒃ.  

ᐅᓄᖅᑐᑦ ᖃᑕᙳᑎᒌᑦ ᐃᑲᔪᖅᑕᐅᔭᕆᐊᓕᖕᓄᑦ ᓇᓗᓇᐃᖅᓯᓯᒪᔪᑦ ᑕᑯᔪᒪᓇᔭᕐᓂᖏᓐᓂᒃ 

ᐋᓐᓂᐊᖅᑐᓕᕆᔨᓂᒃ ᐊᑲᐅᓂᖅᓴᒃᑰᓵᓕᑎᑦᑎᖃᑦᑕᖁᓪᓗᒋᑦ ᑲᒪᒋᔭᐅᔭᕆᐊᖃᖅᑐᖃᕌᖓᑦ 

ᑭᓯᐊᓂ ᕿᓂᖅᐸᙱᑦᑐᑦ ᐅᕝᕙᓘᓐᓃᑦ ᐊᖏᕈᑎᖃᖅᓯᒪᕙᙱᑦᑐᑦ.  ᐄᓛᓪᓚᑦᑖᖅ, ᐅᓄᖅᑐᑦ 

ᐃᒃᐱᒍᓱᓚᐅᖅᑐᑦ ᐃᖢᐊᖅᓴᐃᔩᑦ ᐅᑕᖅᑭᖃᑦᑕᓪᓗᐊᙱᓐᓂᖏᓐᓂᒃ ᐃᓱᒪᒃᑯᑦ 

ᐋᓐᓂᐊᕈᑎᖃᖅᑐᖅ ᐊᑦᑕᕐᓇᖅᑐᒦᑦᑐᓐᓇᕐᓂᖓᓄᑦ ᖁᐊᖅᓵᕐᓇᖅᑐᒦᑎᑦᑎᓗᓂ ᐃᒻᒥᓄᑦ 

ᐊᓯᖏᓐᓄᓪᓘᓐᓃᑦ ᐊᐅᓚᔾᔭᐃᒋᐊᖅᑐᖃᓚᐅᙱᓐᓂᖓᓂ. ᐅᓄᖅᑐᓂᒃ 

ᐃᑲᔪᕐᓂᖅᑕᖃᓚᐅᖅᐳᖅ ᓄᓇᕗᒻᒥᑦ ᓇᓕᒧᑦᑐᒧᒃ ᓄᓇᓕᖕᓂ ᑲᒪᒋᔭᐅᓂᕐᒧᑦ ᒪᓕᒐᓄᑦ 

ᐃᑲᔪᕐᓂᖃᕈᒪᔪᓄᑦ ᓄᓇᕗᒻᒥᐅᓂᑦ ᓇᔪᖅᑕᖃᖅᑐᓄᑦ ᐃᓱᒪᒥᒍᑦ ᐋᓐᓂᐊᕈᑎᓕᖕᒥᒃ 

ᐊᖏᓂᖅᓴᒥᒃ ᐃᑲᔪᖅᑕᐅᔭᕆᐊᓕᖕᒥ ᖃᓄᐃᙱᑦᑎᐊᕐᓂᕐᒧᑦ ᐅᑎᕌᖓᒥᒃ ᓄᓇᓕᖏᓐᓄᑦ, 

ᐃᒃᐱᒍᓱᖕᓂᖃᖅᖢᑎᒃ ᖃᐅᔨᒋᐊᖅᑕᐅᖃᑦᑕᕐᓂᖏᓐᓂᒃ ᐊᒻᒪ ᑲᔪᓯᑦᑎᐊᕋᓗᐊᕐᒪᖔᑦ 

ᐄᔭᒐᖏᓐᓂᒃ ᐊᑐᕆᐊᖃᖅᑕᖏᓐᓂᒃ ᖃᓄᐃᖏᑦᑎᐊᕐᓂᕐᒧᑦ. ᐃᓚᐅᔪᑦ ᑐᓴᕋᓱᖕᓂᕐᒧᑦ 

ᐅᔾᔨᕆᔭᐅᑎᑦᑎᓂᕐᒧᑦ ᐅᓄᕐᓂᖅᓴᓂᒃ ᐱᔨᑦᑎᕋᐅᑎᖃᖅᑎᑕᐅᓂᖅ ᐃᓄᖕᓄᑦ ᐃᓱᒪᒃᑯᑦ 

ᐋᓐᓂᐊᕈᑎᖃᖅᑐᓄᑦ.                                                                                                                       

 

 “...ᐃᑲᔪᖅᑕᐅᓂᕆᔭᐃᑦ ᐃᒃᐱᒋᓪᓗᒍ, ᖃᓄᐃᙱᑦᑎᐊᖅᐹᓪᓕᕐᓗᑎᑦ. ᐋᓐᓂᕐᓇᙱᒻᒪᑦ 

ᐃᑲᔪᕐᓂᖃᕋᓱᒋᐊᒃᓴᖅ ᓄᓇᓕᖕᓄᑦ. ᐱᐅᓂᖅᓴᒨᖓᖕᒪᑦ ᐃᑲᔪᖅᑕᐅᔭᕆᐊᓖᑦ 

ᐊᑦᑕᕐᓇᖅᑐᒦᑦᑐᓐᓇᕐᓂᖏᓐᓄᑦ, ᖁᐊᖅᓵᕐᓇᖅᑐᒦᑎᙱᓪᓗᒋᑦ.”-ᓄᓇᕗᑦ ᓯᕗᓂᒃᓴᕗᒻᒥ 

ᐃᓕᓐᓂᐊᖅᑎ 

ᑕᐃᒪᐃᑎᓪᓗᒍ, ᐱᔾᔪᑎ ᐅᒃᐱᕈᓱᐊᓂᙱᓐᓂᕐᒥ ᐋᓐᓂᐊᕕᖕᒥ ᐱᓕᕆᔨᓄᑦ ᓄᓇᓕᖕᒧᓪᓗ 

ᖃᐅᔨᔭᐅᓯᒪᖕᒥᔪᖅ ᐊᕙᑎᒋᔭᐅᓪᓗᓂ ᐱᓇᔫᑎᑦ ᑕᐅᑐᒃᑕᐅᓪᓗᐊᑕᕋᔭᖅᑐᑦ ᓄᓇᓕᖕᓂ 

ᒪᒥᓴᐃᓂᕐᓄᑦ ᒪᓕᒋᐊᓕᖏᓐᓂ ᐃᖅᑲᓇᐃᔮᒧᑦ.  



"ᖃᓄᐃᓕᐅᕆᐊᒃᑲᓐᓂᕆᐊᖃᖅᑐᒍᑦ. ᑭᓯᐊᓂ ᐃᓄᐃᑦ ᐃᓱᒪᒥᒍᑦ ᐋᓐᓂᐊᕈᑎᓕᑦ 

ᐅᒃᐱᕆᔭᖃᙱᒻᒪᑕ ᑭᓇᑐᐃᓐᓇᕐᒥᑦ−ᐃᖕᒥᓃᕈᒪᖃᑦᑕᖅᑑᒍᓂ ᑭᓇᓘᓐᓃᑦ 

ᑐᓵᔭᒐᖃᖃᑦᑕᖅᑐᖅ...ᐃᓱᒪᒥᒍᑦ ᐋᓐᓂᐊᕈᑎᓕᒃ ᐅᒃᐱᕆᔭᖃᙱᑦᑐᖅ ᑭᓇᑐᐃᓐᓇᕐᒥᑦ. 

ᑭᓯᐊᓂ ᖃᐅᔨᒪᓕᖅᐸᒍ ᑕᐃᓐᓇ ᐃᓄᒃ ᐊᑕᐅᓯᖅ ᑲᔪᓰᓐᓇᕐᓗᓂ ᑕᑯᕙᒃᓂᐅᒃᓗ 

ᑕᐃᓐᓇ ᐃᓄᒃ ᐅᐸᒍᑎᔭᕌᖓᑦ ᖃᐅᔨᒋᐊᖅᐸᒃᓗᓂᔾᔪᒃ..."−ᖃᒪᓂᑦᑐᐊᖅ 

ᐱᔪᓐᓇᐅᑎᑦ 

ᐅᖃᖃᑎᒌᒃᑎᓪᓗᒋᑦ, ᓇᓗᓇᕈᓐᓃᕐᖢᓂ ᓄᓇᓕᖕᒥ, ᐊᒻᒪᓗᑦᑕᐅᖅ ᑲᒪᒋᔭᐅᔪᒧᑦ 

ᖃᑕᙳᑎᖏᓐᓄᓪᓗ ᐅᖃᖃᑎᒌᒍᑎᓄᑦ, ᐅᓄᖅᑐᑦ ᐃᓄᐃᑦ ᖃᐅᔨᒪᙱᑦᑐᑦ ᐱᔪᓐᓇᐅᑎᖏᓐᓂ 

ᑕᐃᑰᓇ ᐃᓱᒪᓕᕆᓂᕐᒧᑦ ᐱᖁᔭᖅ ᑐᑭᓯᔪᓐᓇᙱᖦᖢᒋᓪᓗ ᐊᒃᓱᕈᕐᓇᖅᑐᒦᓐᓂᖏᑦ. ᑐᑭᓕᐅᕐᓗᒍ, 

ᐃᓚᖏᑦ ᖃᑕᙳᑎᒋᔭᐅᔪᑦ ᑲᒪᒋᔭᐅᔪᓪᓗ ᐊᒃᑐᖅᑕᐅᓯᒪᔪᑦ ᐃᓱᒪᓕᕆᓂᕐᒧᑦ ᐱᖁᔭᕐᒧᑦ 

ᓴᖅᑭᑎᑦᑎᓪᓗᑎᒃ ᓇᓗᓇᐃᕐᕕᐅᑦᑎᐊᖃᑦᑕᙱᓐᓂᕐᒥᑦ ᑐᓴᐅᒪᔪᓕᕆᔾᔪᑎᓂᒃᓗ ᐱᓪᓗᒋᑦ 

ᐱᔪᓐᓇᐅᑎᖏᑦ.  

"ᐅᖃᐅᔾᔭᐅᓚᐅᙱᒻᒪᑕ ᐱᔪᓐᓇᐅᑎᖏᓐᓂᑦ. ᑎᒍᔭᐅᓯᒪᕝᕕᖕᒧᐊᖅᑕᐅᓪᓗᑎᒃ 

ᐅᖃᐅᔾᔭᐅᓪᓗᑎᒃᓗ ᑕᑯᔪᓐᓇᙱᓐᓂᖏᓐᓂ ᐃᓱᒪᓕᕆᔨᒥᒃ ᖃᐅᑎᓪᓗᒍ ᑭᓯᐊᓂ."  

 "ᐃᖅᑲᐅᒪᙱᑦᑐᖓ ᐅᖃᐅᔾᔭᐅᓚᐅᕐᒪᖔᑦᑎᓐᓂ ᐱᔪᓐᓇᐅᑎᑦᑎᓐᓂᑦ ᓲᖃᐃᒻᒪ 

ᖃᑕᙳᑎᒋᔭᖅ ᐃᓱᒪᒥᒍᑦ ᐊᒃᓱᕈᕐᓇᖅᑐᒃᑰᖅᑎᓪᓗᒍ, ᑕᖃᓇᕐᒪᑦ ᐊᔪᕐᓇᕐᖢᓂᓗ. 

ᑕᖃᓇᒻᒪᕆᒃᑐᖅ ᐃᓱᒪᒃᑯᑦ ᑎᒥᒃᑯᓪᓗ ᖃᑕᙳᑎ ᐊᒃᓱᕈᕐᓇᖅᑐᒃᑰᖅᑎᓪᓗᒍ."  

ᐱᓪᓗᒋᑦ ᐅᖃᖃᑎᒌᒍᑎᑦ ᐱᔪᓐᓇᐅᑎᓄᑦ, ᐱᔾᔪᑎᖓ ᐃᓱᒪᓕᕆᓂᕐᒧᑦ ᐱᖁᔭᖅ ᖃᐃᖁᔭᐅᓯᒪᔪᑦ 

ᓴᖅᑭᑕᐅᓚᐅᕐᒥᔪᖅ. ᒫᓐᓇᐅᔪᖅ ᓄᓇᕗᒻᒥ, ᖃᐃᖁᔭᐅᓯᒪᔪᑦ ᖃᐅᔨᒪᒋᐊᖃᑦᑕᖅᑐᑦ ᐱᕙᓪᓕᐊᓂᖓ 

ᐊᒃᑐᐊᓂᓕᖕᓄᑦ ᐃᓱᒪᓕᕆᓂᕐᒧᑦ ᐱᖁᔭᖅ ᓈᒻᒪᒃᑐᒃᑯᑦ ᒪᓕᒃᑕᐅᔪᑦ ᕿᒥᕐᕈᓂᐊᕐᓗᑎᒃᓗ ᐱᓇᔫᑎᓂᒃ 

ᑲᒪᒋᔭᐅᔪᑦ ᐱᔪᒪᙱᒃᑲᓗᐊᖅᑎᓪᓗᒋᑦ ᐅᓂᒃᑎᑕᐅᔪᓐᓇᕐᓗᑎᒃ ᖃᐅᔨᒪᒋᐊᕐᓗᑎᒃᓗ 

ᐱᔭᕇᑦᑎᐊᖅᓯᒪᔪᖅ ᖃᐅᔨᓴᕈᑎ ᐱᔭᕇᖅᑕᐅᑦᑎᐊᖅᓯᒪᓗᓂ, ᐱᔪᒪᙱᒃᑲᓗᐊᖅᑎᓪᓗᒋᑦ 

ᐅᓂᒃᑎᑕᐅᓚᐅᙱᓐᓂᖏᓐᓂ. ᒫᓐᓇᐅᔪᖅ, ᖃᐃᖁᔭᐅᓯᒪᔪᑦ ᐃᓄᑑᔾᔪᔾᔨᔪᓐᓇᙱᑦᑐᑦ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᑐᖃᑦᑕᖅᑐᓂ; ᐃᓚᖏᓪᓗ ᐃᓄᐃᑦ ᐅᖃᐅᔾᔭᐅᓯᒪᔪᑦ 

ᐃᒃᐱᒍᓱᒃᖢᑎᒃ ᑕᐃᒃᑯᐊ ᐱᓕᕆᐊᒃᓴᖃᖅᑎᑕᐅᔪᑦ ᖃᐃᖁᔭᐅᓯᒪᓗᑎᒃ 

ᑲᑎᙵᖃᑎᖃᓪᓗᐊᙱᓐᓂᖏᓐᓂ ᐊᑐᖃᑦᑕᖅᑐᓂ.  

"ᐃᓱᒪᒋᔭᕋ ᖃᐃᖁᔭᐅᓯᒪᔪᖅ ᓯᓚᑖᓃᑐᐃᓐᓇᕆᐊᖃᕐᓂᖓᓂᒃ ᒐᕙᒪᐅᑉ; 

ᐃᖅᑲᓇᐃᔭᖅᑎᐅᙱᑦᑐᖅ ᐃᖅᑲᓇᐃᔭᙱᑦᑐᕐᓘᓐᓃᑦ ᒐᕙᒪᒧᑦ ᑭᓯᐊᓂ ᑭᐅᔪᓐᓇᕐᓗᓂ 

ᐊᐱᖅᑯᑎᓄᑦ ᑭᓇᑐᐃᓐᓇᐅᔪᓐᓇᕐᖢᓂᓗ ᐃᓄᑑᔪᖅ. ᐃᒻᒪᕐᑳ ᖃᓄᑐᐃᓐᓇᖅ ᐃᓄᐃᑦ 

ᑲᑐᔾᔨᖃᑎᒌᖓ ᑭᓯᐊᓂ ᓯᓚᑖᓃᑦᑐᖅ ᒐᕙᒪᐅᑉ. ᐃᖅᑲᓇᐃᔭᖅᑎᐅᒍᕕᑦ ᒐᕙᒪᒧᑦ, 

ᒪᓕᒃᑐᑎᑦ ᒪᓕᖓᕐᓂᑦ, ᑭᓯᐊᓂ ᑭᓇᑭᐊᖅ ᑕᐃᒪᐃᑦᑎᐊᕋᓗᐊᕐᒪᖔᑦ ᖃᐅᔨᒪᒋᐊᓕᒃ 

ᓈᒻᒪᒃᑐᒃᑰᕐᓂᕐᒧᑦ. ᐊᓱᐃᓛᒃ ᑭᓇᑭᐊᖅ ᐃᓄᑑᔪᓐᓇᖅᑐᖅ ᐃᑲᔫᑎᖃᑦᑎᐊᕈᓐᓇᖅᑐᖅ." 

−ᐊᕐᕕᐊᑦ  



ᖃᓄᐃᓕᖓᔭᐅᓕᕐᓂᖓ 

ᓇᓂᔭᐅᓯᒪᔪᑦ ᑕᕝᕙᙵᑦ ᐅᓂᒃᑳᒥᑦ ᐊᑐᖅᑕᐅᓂᐊᖅᑐᑦ ᐱᐅᓯᒋᐊᕐᓗᒍ ᐱᑕᕐᑳᓂᒃᑐᖅ ᐱᓇᔫᑎᓂᑦ 

ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑎᓂᑦ ᐱᓕᕆᐊᒃᓴᓕᕆᓂᕐᓂᒃᓗ. ᐃᖅᑲᓇᐃᔭᕐᕕᒃ ᑐᕌᒐᖃᖅᑐᖅ 

ᐃᓚᐅᑎᓪᓗᒍ ᐱᒻᒪᕆᐅᔪᖅ ᐃᓱᒪᒋᔭᐅᔪᓂ ᐱᑎᑕᐅᔪᖅ ᓄᓇᓕᖕᓄᑦ, ᖃᑕᙳᑎᒌᓄᑦ, ᑲᒪᒋᔭᐅᔪᓄᑦ 

ᐊᒻᒪᓗ ᐱᓕᕆᖃᑕᐅᔪᓄᑦ ᓄᓇᕘᑉ ᓄᑖᖅ ᐃᓱᒪᓕᕆᓂᕐᒧᑦ ᐱᖁᔭᖓᓂ.  

ᐅᖓᑖᓂ 300 ᓄᓇᕗᒻᒥᐅᑦ ᓄᓇᕗᓕᒫᒥ ᐊᒥᖅᑳᖃᑎᒌᒍᑎᖃᖅᓯᒪᔪᑦ ᑕᐅᑐᙳᐊᖅᑕᖏᓐᓂ 

ᑭᒃᑯᑐᐃᓐᓇᕐᓄᑦ ᑲᒪᒋᔭᐅᔪᓄᓪᓗ ᖃᑕᙳᑎᖏᓐᓄᓪᓗ ᐅᖃᖃᑎᒌᒃᑎᓪᓗᒋᑦ.  ᐅᓂᒃᑳᕈᑎᑦ ᐱᓪᓗᑎᒃ 

ᑕᑯᑎᑦᑎᓂᕐᒥᒃ ᑕᐅᑐᒃᑕᐅᔪᓂᑦ ᓇᓗᓇᐃᕐᓗᒍᓗ ᐱᔭᕆᐊᖃᕐᓂᖓ ᐱᓗᑎᒃ ᐊᔾᔨᒋᙱᑕᖓᒍᑦ 

ᐊᑐᕆᐊᕐᓂᕐᓂ ᐱᔭᕆᐊᖃᖅᑕᖏᑦ ᐃᓄᐃᑦ ᐊᔾᔨᐅᙱᑦᑐᖁᑎᖏᓪᓗ ᐊᑐᖅᑐᓂᑦ 

ᐱᓕᕆᐊᖑᔭᕆᐊᓕᑦ ᓄᑖᒥ ᐃᓱᒪᓕᕆᓂᕐᒧᑦ ᐱᖁᔭᕐᒥ. 

ᑕᒪᒃᑭᕐᓗᒋᑦ, ᓄᓇᕗᒻᒥᐅᑦ ᓴᖅᑭᑎᑦᑎᓪᓗᑎᒃ ᐱᔪᒪᓂᕐᒥᒃ ᐱᔨᑦᑎᕋᖅᑕᐅᔾᔪᑎᓂᑦ ᑐᙵᓗᑎᒃ ᐃᓄᐃᑦ 

ᐃᓕᖅᑯᓯᖏᓐᓂ ᐱᖁᓪᓗᒍ ᓄᑖᖅ ᐱᖁᔭᖅ ᐊᑑᑎᖃᑦᑎᐊᕐᓗᓂ, ᑕᑯᓗᓂ ᐊᒃᓱᕉᑎᖃᕐᓂᕐᒥ 

ᐊᑕᖐᑦᑎᐊᖅᑐᓂᑦ ᐃᓱᒪᓕᕆᓂᕐᒧᑦ ᖃᓄᐃᙱᑦᑎᐊᕐᓂᕐᓂ ᐱᙱᖔᕐᓗᒍ ᑕᐅᑐᓪᓗᐊᑕᖅᑕᐅᓲᖅ 

ᐃᓱᒪᒥᒍᑦ ᐋᓐᓂᐊᕈᑎᓕᒃ, ᐱᔪᓐᓇᕐᕕᒋᔭᖃᕐᓗᓂ ᐃᓱᒪᓕᕆᔨᒻᒪᕆᒃᑯᑦ ᐱᕙᓪᓕᐊᔾᔪᑎᓂᑦ 

ᐃᒃᐱᒋᔭᖃᑦᑎᐊᕐᓗᑎᒃ ᑲᒪᒋᔭᖏᓐᓄᑦ ᐃᓚᒋᔭᖏᓐᓄᓪᓗ, ᑕᑯᓗᓂ ᑐᑭᓯᒋᐊᕈᑎᑦ ᐊᒥᖅᑳᕈᑕᐅᔪᑦ 

ᖃᑕᙳᑎᖏᓐᓄᑦ ᑕᒪᒃᑮᒃᑯᑦ ᐱᓕᕆᑦᑎᐊᕐᓗᑎᒃ ᐃᓱᒪᑐᑦᑎᐊᕐᓗᑎᒃᓗ, ᖃᑕᙳᑎᒋᔭᐅᔪᓂᑦ 

ᐃᓚᐅᑎᑦᑎᓗᑎᒃ ᐃᑲᔪᖅᑕᐅᓗᑎᒃᓗ ᐊᖏᓂᖏᑎᒍᑦ ᑲᒪᔨᐅᔪᑦ, ᑕᑯᓗᓂᓗ ᖁᑦᑎᖕᓂᖅᓴᒥᒃ 

ᑐᑭᓯᐅᒪᓂᕐᓂ ᐋᖅᑭᒃᑕᐅᔪᓂᑦ ᐃᓱᒪᓕᕆᓂᕐᒥ ᓄᓇᕗᒻᒥ.    

ᐊᓯᖏᑦ ᓄᓇᓕᖕᓂ ᑎᒍᒥᐊᖅᑎᐅᖃᑕᐅᔪᑦ, ᓲᕐᓗ ᐸᓖᓯᒃᑯᑦ, ᐋᓐᓂᐊᕕᖕᒥ ᐱᓕᕆᔨᒻᒪᕆᑦ, 

ᐃᓄᓕᕆᔨᒃᑯᑦ, ᓄᓇᓕᖕᓂ ᐃᖅᑲᖅᑐᐃᕕᓕᕆᔨᑦ, ᐊᓯᖏᓪᓗ ᐱᓕᕆᔨᒻᒪᕆᑦ ᐃᓱᒪᓕᕆᓂᕐᒧᑦ 

ᐱᖁᔭᕐᒥ, ᐅᖃᐅᔾᔭᐅᓚᐅᖅᑐᑦ ᐊᑕᐅᑦᑎᒃᑰᖏᑦᑐᖅ ᐅᖃᐅᓯᕆᔭᖏᓪᓗ ᐃᓱᒪᒋᔭᐅᓂᐊᕐᒥᔪᑦ ᓄᑖᒥ 

ᐱᖁᔭᕐᒥ. 

ᐱᒻᒪᕆᐅᔪᖅ ᐃᓱᒪᒋᔭᐅᔪᓂ ᐱᑎᑕᐅᔪᖅ ᓄᓇᓕᖕᓄᑦ, ᖃᑕᙳᑎᒌᓄᑦ, ᑲᒪᒋᔭᐅᔪᓄᑦ ᐊᒻᒪᓗ 

ᐱᓕᕆᖃᑕᐅᔪᓄᑦ ᐊᑐᖅᑕᐅᓂᐊᖅᑐᑦ ᐋᖅᑭᒃᓯᒪᓂᖓᒍᑦ ᓄᓇᕘᑉ ᓄᑖᖅ ᐃᓱᒪᓕᕆᓂᕐᒧᑦ 

ᐱᖁᔭᖓᓂ. ᓇᓂᔭᐅᓯᒪᔪᑦ ᑕᕝᕙᙵᑦ ᐅᓂᒃᑳᒥᑦ ᐊᑐᖅᑕᐅᓂᐊᖅᑐᑦ ᐃᓱᒪᓕᕆᓂᕐᒧᑦ 

ᐱᔨᑦᑎᕋᐅᑎᓂᑦ ᐱᓕᕆᐊᒃᓴᓕᕆᓂᕐᓂᒡᓗ. 

 


